
Rhagair gan y Gwir Anrh Carwyn Jones AC, Prif Weinidog Cymru

Mae’n bleser mawr gennyf, fel Prif Weinidog, groesawu yr unfed adroddiad blynyddol ar ddeg Comisiynydd Plant Cymru. Hwn yw pumed adroddiad Keith Towler ers iddo gychwyn yn ei swydd yn 2008.

Rwy’n llongyfarch y Comisiynydd a’i swyddfa am y llwyddiannau a amlinellir yn yr adroddiad. Fel bob amser, mae adroddiad y Comisiynydd yn rhoi crynodeb cynhwysfawr a ffocws heriol ar faterion allweddol ar gyfer plant a phobl ifanc. . Rwy’n falch fod y Comisiynydd hefyd wedi nodi’r datblygiadau cadarnhaol rydym wedi bod yn gweithio arnynt fel Llywodraeth, yn ogystal â nodi’r meysydd y mae’n teimlo bod angen mwy o waith arnynt. 

Rydym wedi ymrwymo i sicrhau bod plant a phobl ifanc sy’n byw yng Nghymru yn cael eu magu mewn cymunedau iach a bywiog ac yn derbyn cymorth i gyrraedd eu potensial. Mae’n hanfodol fod plant a phobl ifanc yn cael y cychwyn gorau mewn bywyd a’u bod yn iach a’u bod yn parhau i dyfu a dysgu drwy system addysg o’r radd flaenaf. Mae ein blaenoriaethau ar gyfer blant a phobl ifanc a nodir yn ein Rhaglen Lywodraethu yn arddangos yn glir ein hymrwymiad i wella canlyniadau iechyd ac addysg plant a phobl ifanc, a lleihau tlodi ac anfantais.   

Rydym yn dyblu’r nifer o blant a fydd yn manteisio ar y cynllun Dechrau’n Deg, fel bod bron chwarter holl blant 0-3 oed Cymru a’u teuluoedd yn derbyn cymorth. Rydym yn parhau i fuddsoddi yn ein hysgolion. Byddwn yn parhau i ddarparu gwell cyfleoedd i holl blant a phobl ifanc Cymru gyfrannu at wneud penderfyniadau ar faterion sy’n effeithio arnynt. Rydym hefyd wedi nodi’r meysydd y mae’n rhaid inni barhau i weithio arnynt fel bod plant Cymru yn gallu gwneud y gorau o’r cyfleoedd sydd ar gael iddynt mewn bywyd, er bod cyflwr yr economi yn golygu bod hynny’n gryn her.  

Fel cenedl fach y dylem fod yn falch ein bod yn arwain y ffordd mewn llawer o'n polisïau ar gyfer plant. Rydym wedi ymgorffori CCUHP yn y gyfraith ac rydym yn un o ddim ond ychydig o wledydd yn y byd sydd wedi gwneud hyn ac rydym wedi gosod yr angen i ddarparu cyfleoedd i blant cael chwarae ar sail statudol nad sydd wedi cael ei wneud yn unrhyw le arall.

Fel mewn blynyddoedd blaenorol, mae ein hymateb yn rhoi sylw i bob mater y mae’r Comisiynydd Plant yn cyfeirio ato yn ei adroddiad blynyddol. O ganlyniad, wrth nodi’r ymateb yn ei gyfanrwydd, mae’n amlwg fod llawer iawn o waith eisoes wedi’i wneud i fynd i’r afael â’r materion hyn a rydym yn dal i fod wedi ymrwymo i fynd i’r afael â’r materion y cyfeirir atynt ac i wella lles plant a phobl ifanc Cymru.

Rwy'n gobeithio y bydd yr ymateb hwn yn dangos y pwysigrwydd a roddwn ar ei adroddiad ac ein bwriad i barhau i wneud pethau'n well ar gyfer ein holl blant a phobl ifanc yng Nghymru
Rwy’n diolch i Gomisiynydd Plant Cymru am ei adroddiad blynyddol ac am fod yn eiriolwr dros blant. Rydym, fel erioed, yn ddiolchgar am y gwaith a gyflawnir ganddo ef a’i swyddfa a rydym yn gwerthfawrogi ei rôl a’i adroddiad.

Ymateb Llywodraeth Cymru i
Adroddiad Blynyddol y Comisiynydd Plant 2011/2012

Rhianta - Dylai pob rhiant a gofalwr fedru cyrchu cyngor a chymorth pan fydd eu hangen arnynt, beth bynnag yw eu hamgylchiadau, ble bynnag maent yn byw, beth bynnag yw oedran eu plentyn – fel eu bod yn gallu rhianta eu plant yn gadarnhaol. Mae’r Comisiynydd yn galw ar Lywodraeth Cymru i:

· gyhoeddi canllaw i gynnal gweithrediad cymorth rhianta fel y nodwyd ym Mesur Plant a Theuluoedd (Cymru) 2010 ac i ddefnyddio hynny i ddarparu cyfeiriad strategol clir ar gymorth rhianta cyffredinol, gan roi sylw i argymhellion Pwyllgor Plant a Phobl Ifanc Cynulliad Cenedlaethol Cymru.
· cynnwys yn y canllaw hwnnw gyfarwyddyd ynghylch yr angen am ddarpariaeth cymorth rhianta cyffredinol, i gynnwys cymorth priodol, hygyrch ar gyfer gofalwyr sy’n perthyn, gofalwyr maeth, rhieni mabwysiadol a rhieni sydd â phlant anabl. 
Mae Llywodraeth Cymru wedi gwneud yn glir y pwyslais mae’n ei roi ar gymorth i’r teulu cyfan, gan gynnwys, ond heb fod yn gyfyngedig i, y cymorth y bydd ei angen ar rieni, o bosibl, ar wahanol gamau ac adegau. Ar hyn o bryd rydym yn edrych ar ffyrdd o gryfhau’r cymorth mae ei angen ar deuluoedd ac y maent yn ei gael, ac o wneud y cymorth hwnnw’n fwy cydlynol. Bydd y cynigion yn cynnwys amrywiaeth fawr o weithgareddau cymorth, gan gynnwys gwybodaeth a chyngor gwell a mwy hygyrch, a materion yn ymwneud â rhianta a pherthnasoedd, ac ar yr un pryd yn sicrhau cydlyniaeth gyda’r rhaglenni sy’n bodoli eisoes megis Dechrau’n Deg a Theuluoedd yn Gyntaf. Bydd Llywodraeth Cymru’r gwneud cyhoeddiad yn gynnar yn 2013 ynglŷn â’r cyfeiriad yn y dyfodol.
Mae cymorth rhianta yn rhan annatod o Ddechrau’n Deg a disgwylir i awdurdodau lleol gynnig cymorth rhianta ffurfiol i bob teulu Dechrau’n Deg yn flynyddol o leiaf. Mae Dechrau’n Deg yn gynllun a dargedir yn fanwl yn ddaearyddol ac sy’n gweithredu mewn ardaloedd diffiniedig. Rydym yn parhau i weithio gyda’n rhanddeiliaid i sicrhau bod y cymorth yn cyrraedd y rheiny y mae ei angen arnynt fwyaf. Rydym wedi cryfhau’r mecanwaith a ddefnyddir i dargedu Dechrau’n Deg a bydd y rhaglen estynedig yn cael ei thargedu mewn ardaloedd â’r gyfran fwyaf o blant o dan 4 oed sy’n byw mewn teuluoedd sy’n cael budd-daliadau lles. Rydym hefyd wedi cyflwyno rhywfaint bach o waith allgymorth, fel y bydd mwy o’r teuluoedd hynny y mae angen gwasanaethau Dechrau’n Deg arnynt fwyaf yn gallu eu cyrchu.

Mae nifer o awdurdodau lleol hefyd wedi cynnwys rhaglenni rhianta neu wasanaethau cymorth rhianta, ac yn rhedeg Setiau Dysgu cysylltiedig, yn rhan o’u rhaglen Teuluoedd yn Gyntaf. Bwriedir i hyn fod yn ychwanegol ac yn ategol at y trefniadau sy’n bodoli eisoes. Mae gan awdurdodau lleol yr hyblygrwydd i gomisiynu i ddiwallu anghenion a nodir yn lleol, ac nid ydym wedi cynnwys nac eithrio gwasanaethau na phrosiectau penodol. Rydym yn parhau i weithio i gynyddu’r synergeddau rhwng Teuluoedd yn Gyntaf a’r arlwy rhianta a ddarperir fel rhan o Ddechrau’n Deg.

Mae Teuluoedd yn Gyntaf yn cael ei gyflenwi’n lleol ar draws Cymru. Nid yw wedi’i dargedu at ardaloedd daearyddol na chod post penodol. Mae Teuluoedd yn Gyntaf wedi cael ei gynllunio i fod yn rhagweithiol, fel bod awdurdodau lleol yn cynllunio systemau a gwasanaethau sy’n ceisio canfod anghenion yn gynnar cyn i deuluoedd fynd i argyfwng, ac yn ceisio cynnig ymyriadau priodol. Cyflwynwyd y rhaglen ar draws Cymru ym mis Ebrill 2012, ac mae pob awdurdod lleol wrthi’n rhoi eu cynlluniau gweithredu ar waith a chomisiynu gwasanaethau i ddiwallu anghenion a nodir yn lleol. Mae pob awdurdod lleol yn datblygu ymagwedd Tîm o Amgylch y Teulu a fframwaith asesu’r teulu ar y cyd. Rhaid i hyn gael ei seilio ar ymagweddau teulu cyfan sy’n canolbwyntio ar y cryfderau sy’n gynhenid i’r teulu. 

Mae’r Dirprwy Weinidog Plant a Gwasanaethau Cymdeithasol wedi gofyn i ni wneud ymateb polisi ar rianta cadarnhaol. Mae secondai wedi cael ei benodi o’r sefydliad ambarél Plant yng Nghymru i ganolbwyntio’n benodol ar sut i gynyddu ymwybyddiaeth o rianta cadarnhaol a chynyddu’r graddau mae’n cael ei ddefnyddio’n ymarferol. Mae gan yr unigolyn hwn y profiad i fwrw ymlaen â’r agenda a helpu i lunio polisi, darparu ymwybyddiaeth o fethodoleg gymharol, cymhwyso a gwaith ar argymell a gweithredu dulliau o ddylanwadu ar newid diwylliannol. Ar hyn o bryd rydym yn y camau polisi cyntaf o lunio ein cymorth i deuluoedd, a'r tu mewn i hwnnw, cymorth i rieni.
Ym mis Hydref 2011 cadarnhaodd y Dirprwy Weinidog Plant a Gwasanaethau Cymdeithasol na fyddai Llywodraeth Cymru’n cyflwyno deddfwriaeth ynglŷn â chosbi corfforol, yn ystod tymor cyfredol y Cynulliad. Fodd bynnag, bydd newid diwylliannol yn cael ei hyrwyddo er mwyn hybu dulliau disgyblu cadarnhaol yn lle cosbi corfforol. Ar hyn o bryd mae Llywodraeth Cymru’n gweithio gyda Chynghrair ’Sdim Curo Plant! Cymru i ddatblygu argymhellion ynghylch sut orau i ddylanwadu ac achosi’r newidiadau rydym yn eu ceisio. Bydd hyn yn cynnwys ystyried y cyfryngau mwyaf priodol i gyfathrebu gyda rhieni.
Bandio ysgolion – Er bod y Comisiynydd yn falch bod y mesurau a ddefnyddiwyd yn adlewyrchu blaenoriaethau’r Gweinidog ar gyfer gwelliant, gan gynnwys lleihau effaith amddifadedd, mae’n dal i bryderu mai ‘prin yw’r ysgolion’ sy’n rhoi cefnogaeth dda i ddysgwyr sydd o dan anfantais, fel y nodwyd yn adroddiad blynyddol diweddaraf Estyn. Mae’r adroddiad hefyd yn manylu ar sut mae ysgolion yn methu rhannu arfer gorau na chydweithio’n dda ynghylch hyn. Yn y cyfamser, dangosodd yr Ystadegau Cenedlaethol diweddaraf ar Gyflawniad Academaidd a Hawl i dderbyn Prydau Ysgol am Ddim a gynhyrchwyd gan Lywodraeth Cymru ac a ryddhawyd ym mis Mawrth 2012 fod perfformiad y disgyblion sy’n gymwys i dderbyn prydau ysgol am ddim yn is nag eiddo eu cyfoedion sydd ddim yn gymwys ‘ym mhob cyfnod allweddol ac ym mhob mesur perfformiad’. 

Mae bandio’n rhoi golwg systematig ar berfformiad ysgol, ar sail data hirsefydlog sydd ar gael yn gyhoeddus. Mae wedi’i gynllunio i’n galluogi i ganolbwyntio’n fanylach ar berfformiad a chynnydd ysgolion. Canlyniad pwysicaf bandio yw’r cymorth ychwanegol sydd yn awr yn cael ei dargedu at yr ysgolion â’r angen mwyaf. Mae bandio, ynghyd â’r gwaith sy’n cael ei wneud gan yr Is-adran Cyflawni a Safonau Ysgolion, wedi helpu consortia o awdurdodau lleol wrth iddynt lunio cynlluniau gweithredu manwl er mwyn i ysgolion ar draws Cymru gael cymorth. Mae’r broses wedi’i chynllunio i helpu awdurdodau lleol i gynorthwyo eu hysgolion yn fwy effeithiol, gan godi safonau a gwella perfformiad yng Nghymru. Nid mater o labelu, enwi a chodi cywilydd, na chreu tabl cynghrair bras yw hyn. Mae’n fater o osod ysgolion mewn grwpiau er mwyn canfod pa rai y mae arnynt angen ein cymorth a pha rai y gallwn ddysgu oddi wrthynt.
Ar ddydd Mercher 10 Hydref 2012 lansiodd y Gweinidog Addysg a Sgiliau gynllun gweithredu cenedlaethol newydd ar gyfer addysg 3 i 16 yng Nghymru, o’r enw 'Gwella ysgolion'. Mae'r cynllun wedi'i dargedu at arweinwyr ar draws y system addysg yng Nghymru, o ysgolion, awdurdodau lleol a chonsortia rhanbarthol i'r llywodraeth. Yn y ddogfen hon rydym wedi nodi'n glir yr hyn y mae angen ei gyflawni ar bob lefel o'r system addysg. Mae'r camau gweithredu a nodir yn y cynllun newydd yn adeiladu ar araith ‘Mae addysgu’n gwneud gwahaniaeth’ y Gweinidog a'r Fframwaith Effeithiolrwydd Ysgolion. Mae'r camau gweithredu allweddol yn anelu at wella lefelau llythrennedd a rhifedd a lleihau effaith amddifadedd.

Mae’r cynllun hwn yn ymarferol ac yn rhoi cyfeiriad clir i sicrhau bod y system addysg yng Nghymru’n gwireddu ein hymrwymiad i godi sgiliau llythrennedd a rhifedd disgyblion ar draws Cymru ynghyd â lleihau’r effaith negyddol mae tlodi’n ei chael ar gyflawniad. Rhaid i’r holl bartneriaid gael perchnogaeth ar y cynllun a chymryd cyfrifoldeb am ei roi ar waith. Mae hyn yn wir am ysgolion a chymunedau, rhieni, plant a phobl ifanc, awdurdodau lleol a’r pedwar consortiwm rhanbarthol, CLlLC, Llywodraethwyr Cymru, awdurdodau esgobaethol, Estyn, undebau llafur a llawer mwy.

Mae’r cynllun yn canolbwyntio ar ran ysgolion o’n system addysg: bydd diwygio dwy ran hollbwysig arall, sef y blynyddoedd cynnar ac ôl-16, yn cael sylw mewn mannau eraill. Mae’r cynllun yn cydnabod ein bod ni i gyd yn gweithio i gyflenwi a meithrin gallu’r system. Mae’r cynlluniau gorau o safon fyd-eang yn meithrin gallu’r system ac mae ganddynt gadwyn gyflenwi glir. Mae cadwyn gyflenwi nid yn unig yn rhoi amserlen ar gyfer gweithredu polisi ond hefyd yn nodi pwy fydd yn gwneud beth ar ba haen o’r system. 

Mae’r cynllun yn nodi rolau timau gwella ysgolion y pedwar consortiwm rhanbarthol a sut maent yn rhyngwynebu gydag ysgolion i rannu arfer da ac yn cydweithredu gyda’r awdurdodau lleol sy’n aelodau o’r consortia a chyda Llywodraeth Cymru.

Mae swyddogion wedi ymgysylltu ac wedi gofyn am safbwyntiau ar fformat y cynllun. Maent wedi cyfarfod â grwpiau rhanbarthol o randdeiliaid ac wedi cynnal gweithdai ar lefel genedlaethol. Maent wedi gwrando’n ofalus ar y safbwyntiau a fynegwyd ac wedi cymryd sylw o’r newidiadau a awgrymwyd.
Bydd y cynllun yn creu ymagwedd wahanol at atebolrwydd yn Llywodraeth Cymru ac i’r consortia oherwydd bod trywyddau, amserlenni a chadwyni cyflenwi clir yn cael eu nodi. Bydd ar y cynllun angen i ysgolion gysylltu eu prosesau hunanwerthuso a’u gwaith cynllunio datblygiad â’i amserlenni. Bydd yn darparu dull newydd ar gyfer cynllunio strategol yn y dyfodol ac ef fydd ein cyfrwng i weithredu’r diwygiadau mae eu hangen i sicrhau y bydd ein pobl ifanc lle maent angen bod ar gyfer 2015 ac ar ôl hynny.
Mewn rhai achosion mae’r cynllun yn cyfeirio at bolisi newydd yn cael ei ddatblygu ac yn destun ymgynghoriad. Lle mae’n gwneud hynny mae’n nodi amserlen ar gyfer datblygu polisi newydd a chyfnod ar gyfer ei weithredu.

Mae creu’r Grant Amddifadedd Disgyblion yn 2012-13 wedi atgyfnerthu bwriad Llywodraeth Cymru i leihau effaith tlodi ar gyrhaeddiad addysgol. 

Mae plant a phobl ifanc o gefndiroedd difreintiedig yn perfformio’n waeth na’u cyfoedion yn gyson ar draws y 4 Cyfnod Allweddol. Mae’r Grant Amddifadedd Disgyblion yn darparu cyllid ychwanegol o £32.4 miliwn i blant a phobl ifanc o gefndiroedd difreintiedig i sicrhau bod ysgolion yn coleddu eu cenhadaeth ehangach i fynd i’r afael â rhwystrau i ddysgu a’u bod yn gosod safonau uchel cyson i bawb.
Mae nifer fawr o astudiaethau wedi dangos nad oes unrhyw gysylltiad argyhoeddiadol rhwng y gwariant fesul disgybl a’r canlyniadau i’r disgyblion, sy’n awgrymu mai mater cymhleth yw hwn heb ateb syml. Am y rheswm hwn rydym yn edrych ar gyflwyno gofyniad bod yn rhaid i ysgolion, wrth ddefnyddio’r Grant Amddifadedd Disgyblion, fabwysiadu dulliau seiliedig ar dystiolaeth, megis yr ymyriadau hynny a nodir gan Ymddiriedolaeth Sutton. Bydd canfod strategaethau a dulliau a allai fod yn gynhyrchiol, rhannu arfer arweiniol a hybu gweithio cydweithredol hefyd yn un o nodweddion pwysig y Grant Amddifadedd Disgyblion.  

Bil Safonau a Threfniadaeth Ysgolion (Cymru) – Mae’r Comisiynydd yn gobeithio drwy’r ddeddfwriaeth y bydd y gofyniad statudol i ymgynghori â dysgwyr yn cael ei weithredu’n effeithiol. Mae’n pryderu y gallai newidiadau i’r trefniadau a’r cyllido ar gyfer brecwast am ddim yn yr ysgol, cwnsela yn yr ysgol a thaliadau hyblyg am brydau ysgol o dan y Bil effeithio ar fynediad teg a darparu gwasanaethau nad ydynt yn peri stigma i blant a phobl ifanc. Mae’r Comisiynydd yn galw ar Lywodraeth Cymru i: 

· gymryd camau a fydd yn sicrhau bod plant a phobl ifanc yn cael eu cydnabod fel rhanddeiliaid allweddol o ran yr ymgysylltu ar gyfer prosesau sy’n ymwneud â safonau a threfniadaeth ysgolion.
· ystyried gofynion y Mesur Hawliau Plant a Phobl Ifanc (2011) yng nghyswllt y cynigion a gynhwyswyd yn y Bil Safonau a Threfniadaeth Ysgolion. 
Mae Bil Safonau a Threfniadaeth Ysgolion (Cymru) ar gam 2 a bydd y Gweinidog Addysg a Sgiliau’n ymddangos gerbron y Pwyllgor Plant a Phobl Ifanc ar 14 Tachwedd 2012.


Mae taliadau hyblyg yn ddeddfwriaeth newydd sy’n cael ei chyflwyno fel rhan o’r Bil hwn. Ar gyfer prydau ysgol ni fydd yn dod i fodolaeth ond ar ôl i’r Bil gael Cydsyniad Brenhinol. Felly nid oes unrhyw newid i’r ddarpariaeth cyllido gan nad yw wedi bodoli cyn y Bil. Mae darpariaethau’r Bil yn rhoi’r pŵer i awdurdodau lleol a chyrff llywodraethu godi taliadau hyblyg. Felly mae defnyddio’r pŵer yn ddewisol. Bydd canllaw yn cael ei ddatblygu i gynorthwyo awdurdodau lleol a chyrff llywodraethu i edrych ar daliadau hyblyg a byddant yn cynnwys cyngor ynglŷn â materion yn ymwneud â chydraddoldeb. Fodd bynnag, y partïon hynny sy’n gyfrifol am ddefnyddio’r pŵer mewn modd priodol ac mewn ffordd sy’n ystyriol o Ddeddf Cydraddoldeb 2010, sy’n berthnasol i awdurdodau lleol a chyrff llywodraethu. Mae Llywodraeth Cymru’n disgwyl i gyrff o’r fath wneud asesiad o’r effaith ar gydraddoldeb fel rhan o unrhyw gynlluniau i gyflwyno cynllun neu gynlluniau taliadau hyblyg. Yn olaf, bydd y canllaw hefyd yn cynnwys eglurhad ynglŷn â’r elfen sy’n atal ysgolion ac awdurdodau lleol rhag codi mwy na chost darparu pryd bwyd. Nod hyn yw sicrhau, lle darperir gostyngiadau i grŵp neu grwpiau penodol, nad yw cost cynnig y gostyngiadau hyn yn cael ei thalu gan godi’r gost i eraill i lefel uwch na chost darparu’r pryd bwyd.

Bydd y ddyletswydd ar awdurdodau lleol i ddarparu brecwast am ddim yn yr ysgol yn gweithredu mewn ffordd ddigon tebyg i’r ffordd mae’n gweithredu ar hyn o bryd. Yn nhermau ceisiadau newydd i gymryd rhan yn y fenter brecwast am ddim, ni fydd awdurdod lleol yn gallu gwrthod cais ond os yw’n barnu y byddai’n afresymol i ddarparu brecwast yn yr ysgol. Bydd angen ystyried pob cais yn wrthrychol, gan gofio beth fyddai person rhesymol yn barnu ei fod yn afresymol, gan ystyried materion perthnasol a diystyru materion amherthnasol. Lle bo darpariaeth brecwast yn bodoli eisoes, ni fydd y ddyletswydd i ddarparu brecwast am ddim yn berthnasol os yw’r corff llywodraethu wedi gofyn i’r awdurdod lleol roi’r gorau i ddarparu brecwast; neu os yw’r awdurdod lleol wedi penderfynu y byddai’n afresymol i ddarparu brecwast. Os yw’r awdurdod lleol yn penderfynu peidio â darparu brecwast neu barhau i ddarparu brecwast yn yr ysgol, yna mae’n rhaid iddo hysbysu’r corff llywodraethu am ei benderfyniad mewn ysgrifen, gan nodi’r rhesymau dros benderfyniad yr awdurdod.  

Bydd trosglwyddo £4.5 miliwn i’r Grant Cynnal Refeniw yn adlewyrchu’r gost i awdurdodau lleol o barhau i ddarparu gwasanaeth cwnsela ym mhob ysgol uwchradd maent yn ei chynnal, i ddisgyblion uwchradd, disgyblion cynradd Blwyddyn 6 a phobl ifanc eraill rhwng 16 a 18 oed. Mae’r costiad hwn yn unol â thelerau ac amodau presennol y grant i awdurdodau lleol am ddarparu’r gwasanaeth hwn. 
Mae’r Grant Cynnal Refeniw’n rhoi hyblygrwydd i awdurdodau lleol benderfynu sut i ddefnyddio eu cyllid er mwyn diwallu eu hanghenion lleol yn y ffordd orau – bydd hyn yn berthnasol i gyflawni unrhyw ddyletswyddau deddfwriaethol sy’n gysylltiedig â chwnsela mewn ysgolion a brecwast am ddim. Er nad yw’r symiau sy’n cael eu gwario ar frecwast a chwnsela’n cael eu monitro’n uniongyrchol, bydd yna gyfarwyddyd, trwy bŵer newydd yn y Bil, i awdurdodau lleol ddarparu data am eu gwasanaethau cwnsela, er mwyn monitro ac asesu lefel ac effaith y gwasanaethau a ddarperir yn lleol. (Ar hyn o bryd mae’r data hwn ar gwnsela mewn ysgolion yn cael ei gasglu fel rhan o’r cynllun grant presennol). Mae data am nifer y disgyblion sy’n cael brecwast am ddim yn cael ei gasglu, a bydd yn parhau i gael ei gasglu, trwy’r cyfrifiad ysgolion. Mae hyn yn wir ers cyfrifiad ysgolion 2009; cyn hynny roedd y data’n cael ei gasglu fel rhan o’r cynllun grant. 

Mae’r Bil yn gwneud y dyletswyddau mewn perthynas â brecwast a chwnsela’n “swyddogaethau addysg awdurdodau lleol”. Mae gan Weinidogion Cymru bwerau i ymyrryd o dan adran 21 o’r Bil a fydd felly’n gysylltiedig â’r swyddogaethau newydd hyn os yw awdurdodau lleol yn gweithredu neu’n bwriadu gweithredu’n afresymol.
Rydym yn disgwyl i wasanaethau nad ydynt yn peri stigma i blant a phobl ifanc barhau ac yn disgwyl i awdurdod lleol roi sylw i hyn yn yr un ffordd ag y byddai ar gyfer y gwasanaeth prydau ysgol am ddim.
Daeth y ddyletswydd a osodir ar Weinidogion Cymru o dan Fesur Hawliau Plant a Phobl Ifanc (Cymru) 2011 i rym ar 1 Mai 2012. Ar adeg cyflwyno’r Bil, felly, nid oedd y ddyletswydd hon yn bodoli. Yn wir, dechreuodd llawer o’r gwaith datblygu polisi a wnaethpwyd ar y Bil hwn 18 mis cyn iddo gael ei gyflwyno a thipyn go lew cyn i unrhyw ddyletswydd o dan y Mesur Hawliau Plant a Phobl Ifanc ddod i rym. Fodd bynnag, mae swyddogion Llywodraeth Cymru wedi cadw mewn cof egwyddorion Confensiwn y Cenhedloedd Unedig ar Hawliau’r Plentyn (CCUHP) fel y’u nodir yn y saith nod craidd i blant a phobl ifanc sy’n crynhoi CCUHP ac, er nad oedd y ddyletswydd mewn grym, maent wedi ystyried darpariaethau’r Bil yng ngoleuni’r ddyletswydd. Mae Llywodraeth Cymru yn fodlon bod darpariaethau’r Bil yn cefnogi erthyglau perthnasol CCUHP ac, yn dilyn Cydsyniad Brenhinol, bydd swyddogion yr Adran Addysg a Sgiliau’n gweithio’n agos gyda Thîm Hawliau Plant Llywodraeth Cymru i sicrhau bod pob un o’r darpariaethau yn y Bil yn bodloni’r gofynion a’r dyletswyddau a nodir yn y Mesur Hawliau Plant a Phobl Ifanc yn llawn. Gellir gweld enghraifft o blant a phobl ifanc yn cael eu cydnabod fel rhanddeiliaid allweddol mewn perthynas â darpariaethau’r Bil yn yr adrannau sy’n ymdrin â chynigion trefniadaeth ysgolion, lle rydym wedi penderfynu, gan gyfeirio at ffactorau sy’n cynnwys sylwadau’r Comisiynydd Plant, gwneud cynghorau ysgol yn wrthwynebwyr categori 2, yn gydradd â chyrff llywodraethu ysgolion. Gan adeiladu ar yr ystyriaeth hon, bydd y Memorandwm Esboniadol diwygiedig i’r Bil yn cynnwys cyfeiriad penodol at CCUHP.

Mae Llywodraeth Cymru hefyd yn awyddus iawn i geisio safbwyntiau plant a phobl ifanc ac yn ystyried y safbwyntiau hyn yn elfennau pwysig o unrhyw ddeddfwriaeth. Dyma pam rydym wedi creu fersiynau o’r papur gwyn yn benodol i blant ac i bobl ifanc fel y gellid casglu eu safbwyntiau a’u barn a’u hadlewyrchu yn y Bil.
Cyfranogiad mewn lleoliadau addysg - Mae’r Fframwaith Effeithiolrwydd Ysgolion yn nodi bod angen i gyfranogiad plant a phobl ifanc mewn agweddau ehangach ar ddysgu adeiladu ar waith cynghorau ysgol i sicrhau ymgysylltu gwirioneddol â’r broses ddysgu. Fodd bynnag mae adroddiad blynyddol diweddaraf Estyn (2010-11) yn awgrymu bod y cynnydd yn hyn o beth yn rhy araf. Mae’r Comisiynydd:
· yn galw ar Lywodraeth Cymru i ofyn i Estyn gynnwys cyfranogiad yn eu rhaglen flynyddol o faterion i’w hystyried yn fanylach. Dylai’r gwaith hwn gynnwys ystyried i ba raddau mae lleoliadau addysg yn bodloni’r Safonau Cyfranogiad Cenedlaethol ac adolygiad o weithrediad yr argymhellion a wnaed gan Estyn yn ei adroddiad yn 2008 ar gyfranogiad disgyblion a chynghorau ysgol.
· yn disgwyl i gefnogaeth Llywodraeth Cymru ar gyfer cyfranogiad disgyblion gael ei chynnal fel elfen bwysig o effeithiolrwydd ysgolion. 

Mae Llywodraeth Cymru’n dal i ystyried cyfranogiad disgyblion yn un o elfennau allweddol effeithiolrwydd ysgolion ac i’w gefnogi’n weithredol mewn ysgolion. Yn benodol eleni rydym wedi ailwampio ac (ar 12 Mehefin) ail-lansio gwefan Llais Disgyblion Cymru, sy’n storfa allweddol o gyngor a chanllaw i ysgolion a phobl ifanc ar gyfranogiad mewn lleoliadau ysgol. Wrth ymateb i’r argymhelliad hwn byddwn yn ymchwilio gydag Estyn i’r posibilrwydd o wneud adolygiad thematig o effeithiolrwydd cyfranogiad disgyblion, gan roi sylw i’w adroddiad yn 2008 ar gyfranogiad disgyblion a chynghorau ysgol. 
Diogelu a chwynion – Cyhoeddwyd adroddiad arolygiad o unedau cyfeirio disgyblion gan Estyn a’r Arolygaeth Gofal a Gwasanaethau Cymdeithasol Cymru. Mae’r adroddiad yn cyflwyno darlun sy’n destun pryder, lle nad oes safon gyson ar draws y ddarpariaeth ar gyfer diogelu, strategaethau rheoli ymddygiad, a defnydd o ataliaeth ac arfer amddiffyn plant. Trawiadol yw’r ffaith nad yw disgyblion yn cael cyfle i ychwanegu eu sylwadau eu hunain at adroddiadau digwyddiadau yn dilyn ymyrraeth, nid yw cwynion gan rieni neu ddisgyblion yn erbyn staff wedi i ataliaeth gael ei defnyddio bob amser yn cael eu cofnodi, eu hadrodd nac yn destun ymchwiliad yn brydlon, ac nid yw’r canlyniadau bob amser yn cael eu cofnodi’n gywir.

Cyflwynodd Llywodraeth Cymru ganllawiau drafft, ‘Canllawiau a gweithdrefn enghreifftiol ar gyfer cyrff llywodraethu ysgolion yng Nghymru’, ynghylch cwynion yn 2011, a daeth yr ymgynghoriad i ben ym mis Ebrill 2011. Rydym yn dal i ddisgwyl i’r canllawiau terfynol gael eu cyflwyno.

Mae gwasanaeth cyngor a chefnogaeth y Comisiynydd yn ymdrin yn rheolaidd ag achosion lle nad yw prosesau diogelu’n cael eu dilyn mewn lleoliadau addysg. Mae ysgolion a chyrff llywodraethu yn arbennig yn methu cydnabod y broses y cytunwyd arni o ran atgyfeirio at wasanaeth ymchwilio annibynnol SERVOCA, a ariennir gan Lywodraeth Cymru. Hefyd mae achosion eraill lle nad yw cwynion a wneir gan ddisgyblion yn derbyn sylw yn unol â’r weithdrefn, a lle na chlywir llais y plentyn neu’r person ifanc. Rhaid i’r sefyllfa hon newid.
Ar 2 Hydref cyhoeddodd Llywodraeth Cymru Gylchlythyr 011/2012 - Gweithdrefnau cwyno ar gyfer cyrff llywodraethu ysgolion yng Nghymru. Mae’r canllaw wedi’i anelu’n bennaf at benaethiaid ysgolion a gynhelir yng Nghymru ac awdurdodau lleol yng Nghymru ac ynddo ceir cyngor i ysgolion a chyrff llywodraethu ar sefydlu a rhoi cyhoeddusrwydd i weithdrefn cwyno. Hefyd mae’n darparu, am y tro cyntaf, weithdrefn enghreifftiol ar gyfer trin cwynion. Hefyd yn y canllaw ceir cyngor penodol i ysgolion ar weithdrefnau ar gyfer trin cwynion gan ddisgyblion neu’n ymwneud â disgyblion ynghyd ag – unwaith eto am y tro cyntaf – taflenni gwybodaeth enghreifftiol am gwynion i ddisgyblion mewn ysgolion cynradd ac uwchradd y gall yr ysgolion hynny eu defnyddio i godi ymwybyddiaeth ymysg disgyblion o’u hawl i godi eu cwyn eu hunain. Bwriedir i hyn sicrhau bod plant a phobl ifanc mewn ysgolion yn gwybod am eu hawl i gael eu clywed ynghylch cwynion am yr hyn sy’n digwydd yn eu hysgolion, ac y gallant arfer yr hawl hwnnw.
Mae Llywodraeth Cymru’n rhannu pryderon y Comisiynydd nad yw rhai ysgolion ac awdurdodau lleol yn gwbl ymwybodol o’r meini prawf ar gyfer atgyfeirio honiad amddiffyn plant i gael ymchwiliad annibynnol, a’r weithdrefn i’w dilyn. Cafodd llythyrau cyngor Llywodraeth Cymru sy’n ymdrin â sefydlu a gweithrediad ei Gwasanaeth Ymchwilio Annibynnol eu cyhoeddi i ysgolion ac awdurdodau lleol yn 2006 a 2007 ac wrth i newidiadau ddigwydd ymysg y staff mae’n debygol bod y llythyrau hyn yn cael eu hanwybyddu neu eu colli. Er mwyn ymdrin â hyn, mae Llywodraeth Cymru’n rhoi gwedd derfynol ar ei chanllaw diwygiedig ar weithdrefnau disgyblu staff, a ddylai gael ei gyhoeddi cyn bo hir. Mae’r canllaw wedi cael ei lunio gan ddefnyddio profiad ac arbenigedd cyfun y rhanddeiliaid sy’n ymwneud â’r broses disgyblu staff gan gynnwys Llywodraethwyr Cymru, swyddogion cefnogi llywodraethwyr a chynrychiolwyr adnoddau dynol awdurdodau lleol, swyddfa’r Comisiynydd Plant, undebau staff ysgolion ac awdurdodau esgobaethol. Mae’r canllaw yn gynhwysfawr a cheir ynddo gyngor ar bob agwedd ar y weithdrefn disgyblu staff. Hefyd yn y canllaw ceir polisi enghreifftiol ac, yn bwysicach, mae’n atgyfnerthu’r cyngor a gyhoeddwyd o’r blaen gan Lywodraeth Cymru ar ei Wasanaeth Ymchwilio Annibynnol. Mae Llywodraeth Cymru’n rhagweld y bydd, trwy ddwyn y cyngor ar y Gwasanaeth Ymchwilio Annibynnol a materion disgyblu ynghyd mewn un ddogfen gynhwysfawr, yn codi proffil y Gwasanaeth Ymchwilio Annibynnol, ac ymwybyddiaeth ohono, ymysg ysgolion a chyrff llywodraethu, a fydd yn arwain at well cydymffurfiaeth â’r gyfraith.      

Mae’r newidiadau i drefniadau diogelu sydd wedi’u hachosi gan gyflwyno’r Cynllun Fetio a Gwahardd fel y’i diwygiwyd gan Ddeddf Diogelu Rhyddidau 2012 yn golygu bod angen canllaw newydd. Mae cydweithwyr yn Whitehall wedi cyhoeddi canllaw cryno annibynnol ar y newidiadau ac ar oruchwyliaeth, ond mae Llywodraeth Cymru’n bwriadu cyhoeddi cylchlythyr newydd yn lle Cylchlythyr 52/1995, ‘Safeguarding Children in Education: The role of local authorities and governing bodies under the Education Act 2002’ er mwyn darparu un ffynhonnell o ganllawiau mwy cynhwysfawr. Bydd hwn yn cael ei ddiweddaru wrth i ragor o ddarpariaethau’r Ddeddf gael eu cyflwyno mewn proses fesul cam.
Toiledau ysgol – Canllawiau Llywodraeth Cymru ar arfer gorau ar gyfer toiledau mewn ysgolion cynradd ac uwchradd. Mae’r Comisiynydd yn galw ar Lywodraeth Cymru i oruchwylio gweithrediad y canllawiau hyn er mwyn canfod a fydd angen canllawiau statudol cryfach yn y dyfodol. Bydd y Comisiynydd yn casglu tystiolaeth gan y plant a’r bobl ifanc y bydd yn cwrdd â nhw ar hyd y flwyddyn i weld a yw’r canllawiau newydd yn cael unrhyw effaith.

Cyhoeddodd Llywodraeth Cymru ganllaw arfer da ar gyfer cyfleusterau toiledau ysgol ar 25 Ionawr 2012. Mae Llywodraeth Cymru’n disgwyl i’r holl awdurdodau lleol a chyrff cyfrifol eraill yng Nghymru gadw’r canllaw mewn cof wrth gyflawni eu swyddogaethau a sicrhau y caiff ei weithredu lle bynnag y bo’n bosibl.

Mae Llywodraeth Cymru’n cysylltu ag Arolygiaeth Ei Mawrhydi Estyn ynglŷn â chynnal adolygiad thematig o hylendid mewn ysgolion a fydd yn ymdrin â materion ynghylch toiledau ysgol. Bwriedir i’r adolygiad hwn roi man cyfeirio defnyddiol ar gyfer unrhyw adolygiad o effaith y canllaw arfer da. Mae Llywodraeth Cymru’n cadw mewn cof fod yn rhaid rhoi cyfle i’r canllaw ymsefydlu ac felly mae’n annhebygol y cynhelir yr adolygiad thematig hwn gan Estyn cyn cylch arolygu 2014/15.

CAMHS - Rhaid i gynllunio a darparu cefnogaeth ar gyfer lles emosiynol a meddyliol plant a phobl ifanc gael ei yrru gan anghenion y plant a’r bobl ifanc hynny, yn hytrach na chael ei arwain gan ofynion systemau a gwasanaethau. 

Ddiwedd 2011, cyflwynodd Llywodraeth Cymru ‘God Ymarfer Drafft ar gyfer Rhannau 2 a 3 o Fesur Iechyd Meddwl (Cymru) 2010’. Galwodd y Comisiynydd am gyfeiriad clir yn y Cod Ymarfer at hawliau plant a phobl ifanc i leisio eu barn ar bob mater sy’n effeithio arnyn nhw ac i gael eu barn wedi eu cymryd o ddifri. Daeth yr ymgynghoriad ar Orchymyn Iechyd Meddwl (Gwasanaethau Iechyd Meddwl Eilaidd) (Cymru) 2012 i ben ym mis Mawrth 2012 a nododd y Comisiynydd gyda phryder y diffyg blaenoriaeth a roddwyd yn yr ymgynghoriad i CCUHP a sut mae CAMHS yng Nghymru yn mabwysiadu’r egwyddorion a geir yn y Confensiwn. 

Nid yw’r Comisiynydd yn credu bod drafft y Gorchymyn Iechyd Meddwl (Gwasanaethau Iechyd Meddwl Eilaidd) Cymru 2012 ar hyn o bryd yn adlewyrchu dull seiliedig ar hawliau, a bydd yn golygu bod rhaid i blant a phobl ifanc arddangos angen sylweddol cyn y darperir cynllun priodol a gwasanaeth priodol. Bydd hyn yn creu rhwystrau diangen i hawliau plant a phobl ifanc i dderbyn gwasanaethau iechyd meddwl effeithiol a phriodol yng Nghymru, ac yn ehangu’r bwlch gweithredu y mae wedi tynnu sylw ato’n gyson. Mae’r Comisiynydd yn galw ar Lywodraeth Cymru i:

· sicrhau bod y canllawiau a’r rheoliadau sy’n deillio o Fesur Iechyd Meddwl (Cymru) 2010 yn adlewyrchu dull clir, seiliedig ar hawliau, yn unol â CCUHP.

· sicrhau bod y Strategaeth Iechyd Meddwl newydd i Gymru sy’n cael ei datblygu ar hyn o bryd yn adlewyrchiad cryf o ddull a seiliwyd ar CCUHP ac egwyddorion lles pennaf y plentyn.

Ar 22 Hydref byddwn yn cyhoeddi ‘Law yn Llaw at Iechyd Meddwl’, ein strategaeth newydd ar gyfer iechyd meddwl i bobl o bob oed, a fydd yn disodli’r strategaethau presennol sydd ar wahân i blant ac oedolion. Dyma’r strategaeth gyntaf ar iechyd meddwl a lles yng Nghymru sy’n cynnwys pob oed. Mae Erthygl 24 o CCUHP yn dweud bod gan blant yr hawl i ofal iechyd o ansawdd da. Bydd cynnwys y grŵp oedran hwn yn y strategaeth ac yn fwy penodol trwy gamau penodol yn y cynllun cyflenwi cysylltiedig yn gweithredu’r hawl hwn i raddau mwy. Bydd hefyd yn gwneud mwy i wreiddio ymrwymiad Llywodraeth Cymru i wella cymorth i blant a phobl ifanc ag afiechyd meddwl. Mae pob plentyn o dan 18 oed, waeth beth fo ei hil, crefydd neu alluoedd, yn cael ei gydnabod yn y strategaeth, gan sicrhau y bydd pob sefydliad yn gweithio tuag at fudd pennaf pob plentyn.     

Un o’r pethau mae’r strategaeth yn canolbwyntio arno yw’r broses adfer. Bydd darpariaeth arbenigol i gleifion mewnol ar gyfer plant a phobl ifanc yn y gogledd a’r de, gan weithio’n agos gyda thimau yn y gymuned a darpariaeth uwch ar gyfer iechyd meddwl ym maes gofal sylfaenol o ganlyniad i Fesur Iechyd Meddwl (Cymru) 2010 yn gweithredu’r athroniaeth hon. Bydd y Mesur yn sicrhau y bydd gan blant mewn gofal eilaidd gydgysylltydd gofal sydd wedi’i ddynodi’n glir a chynllun sydd wedi’i ddatblygu gyda nhw a’u gofalwyr fel bo’n briodol, ac y byddant yn cael adolygiadau rheolaidd. Bydd yr holl bobl hynny sy’n darparu’r uwch wasanaeth eiriolaeth iechyd meddwl wedi cael neu wrthi’n cael hyfforddiant arbenigol mewn eiriolaeth gyda phlant.
Bydd y strategaeth yn sicrhau bod gwasanaethau iechyd meddwl i blant a’r glasoed yng Nghymru’n gallu diwallu anghenion y grŵp hwn. Bydd yn sicrhau bod mynediad i driniaeth yn parhau i fod yn amserol a bod staff arbenigol ar gael. Bydd yn hybu gweithio partneriaethol rhwng byrddau iechyd lleol ac adrannau addysg, tai a gofal cymdeithasol.  

Trwy fabwysiadu ymagwedd ‘oes gyfan’ rydym yn cydnabod yr angen i hyrwyddo a chynnal iechyd meddwl da ymysg plant a phobl ifanc a’r effaith y gall hyn ei chael ar eu hiechyd, eu haddysg a’u cyrhaeddiad yn y dyfodol. Yn yr un modd rydym yn cydnabod pwysigrwydd y ffactorau hyn a dylanwadau cymdeithasol ehangach, megis tlodi, a’r rôl maent yn ei chware yn natblygiad a lles meddyliol person ifanc. Mae mynd i’r afael â stigma a chamwahaniaethu’n elfen ganolog i’r strategaeth ac mae hyn yn arbennig o bwysig mewn perthynas â phlant a phobl ifanc.

Cafodd plant a phobl ifanc eu cynnwys wrth ddatblygu’r Strategaeth ac mae eu barn wedi helpu i lunio’r fersiwn derfynol. Mae wedi cael ei datblygu o’r cychwyn cyntaf i wreiddio egwyddorion CCUHP a hawliau plant a cheisiwyd safbwyntiau plant fel rhan o’r broses ymgynghori.

Mae’r strategaeth yn adeiladu ar welliannau i wasanaethau ym maes iechyd meddwl plant sydd wedi digwydd dros y 10 mlynedd diwethaf ac sydd wedi gweld cynnydd o 25 % yng ngweithlu CAMHS, gyda gostyngiadau cysylltiedig mewn amserau aros a thriniaeth. 
Cwnsela mewn ysgolion -  Dylai gwasanaethau fod ar gael i bob plentyn a pherson ifanc pan fydd angen cefnogaeth o’r fath arnynt. Bydd sicrhau mynediad i wasanaethau megis cwnsela yn yr ysgol yn cynnal lles a mynediad i ystod o hawliau ar gyfer plant a phobl ifanc.

Dangosodd y gwerthusiad o’r strategaeth genedlaethol ar gyfer cwnsela mewn ysgolion a gomisiynwyd gan Lywodraeth Cymru fod rhai grwpiau, gan gynnwys rhai grwpiau BME a phlant a phobl ifanc ag anghenion addysgol arbennig, yn cael eu tangynrychioli o ran y plant a’r bobl ifanc hynny sy’n cyrchu’r ddarpariaeth. Mae’r Comisiynydd yn pryderu bod y gwerthusiad yn awgrymu y gallai’r ddarpariaeth fod yn gyfyngedig yn achos plant a phobl ifanc sydd am gael cefnogaeth trwy gyfrwng y Gymraeg. Mae’n pryderu hefyd fod y strategaeth yn nodi mai Partneriaethau Plant a Phobl Ifanc (PPPIau) sy’n arwain y gwasanaethau cwnsela mewn ysgolion ar lefel leol ac y gallai newidiadau lleol i strwythurau cynllunio a phartneriaeth olygu bod rhai PPPIau yn diflannu, ac y gallai hynny olygu risg o ran datblygu ac ehangu gwasanaethau. Rhaid diogelu’r rôl hollbwysig hon wrth i newidiadau ddigwydd yn y strwythurau. 
· Mae’r Comisiynydd yn galw ar Lywodraeth Cymru i ymateb i’r argymhellion a wnaed yn adroddiad gwerthuso Cwnsela Ysgolion a chymryd camau priodol yn sgil y pwerau newydd o dan Fil Safonau a Threfniadaeth Ysgolion (Cymru) 2011 i ehangu’r ddarpariaeth i ysgolion cynradd. 

· Bydd yn ceisio sicrwydd gan Lywodraeth Cymru na fydd newidiadau i drefniadau cynllunio a phartneriaeth lleol yn atal y broses o ddatblygu ac ehangu gwasanaethau cwnsela mewn ysgolion. Mae hyn yn arbennig o bwysig yng nghyswllt mynediad ar gyfer plant a phobl ifanc nad ydynt yn mynychu lleoliadau addysg penodedig.
· Mae’n galw ar Lywodraeth Cymru i sicrhau bod y canllawiau statudol o dan y Bil Safonau a Threfniadaeth Ysgolion (Cymru) yn ddigon cadarn i sicrhau bod y ddarpariaeth cwnsela mewn ysgolion yn adlewyrchu’r sicrwydd ansawdd, safonau a mynediad effeithiol. Rhaid sicrhau lefel ariannu gynaliadwy i alluogi’r rhan o’r Bil sy’n ymdrin â chwnsela mewn ysgolion i gael ei gweithredu’n llawn.
Bydd Bil Safonau a Threfniadaeth Ysgolion (Cymru) yn ei gwneud yn ofynnol i Awdurdodau Lleol ddarparu lefel resymol o wasanaethau cwnsela i ddisgyblion cofrestredig mewn ysgolion uwchradd yn eu hardal (gan gynnwys unedau cyfeirio disgyblion) a phobl ifanc eraill rhwng 11 a 19 oed sy’n perthyn i ardal yr awdurdod lleol (gan gynnwys disgyblion sy’n mynd i ysgolion annibynnol). Mae darpariaethau’r Bil yn dweud y dylai gwasanaethau cwnsela fod yn annibynnol ar yr awdurdod lleol a chorff llywodraethu a staff addysgu’r ysgol lle mae’r person ifanc wedi’i gofrestru, er mwyn galluogi pobl ifanc i fod ag ymddiriedaeth a hyder yn y gwasanaeth.

Mae’r ddyletswydd statudol hon yn golygu y bydd yn ofynnol i awdurdodau lleol sicrhau bod trefniadau’n weithredol i gyflenwi cwnsela mewn ysgolion, hyd yn oed gyda newidiadau’n digwydd yn lleol i symleiddio partneriaethau a chynlluniau lleol. Ni fydd Partneriaethau Plant a Phobl Ifanc yn bodoli mwyach mewn rhai ardaloedd, gyda'r ffocws newydd ar integreiddio partneriaethau a chynlluniau unigol dan arweiniad Byrddau Gwasanaethau Lleol y darperir ar eu cyfer yng nghanllawiau statudol Llywodraeth Cymru Cydamcanu – Cydymdrechu. 

Mae’r data a ddarparwyd gan awdurdodau lleol ar gyfer tymor y gwanwyn 2012 yn dangos, o’r 2,807 o blant a phobl ifanc a ddefnyddiodd y gwasanaeth cwnsela mewn ysgolion, roedd 3.6% yn cael eu hystyried yn rhai o leiafrif ethnig ac roedd 17.3% yn cael eu hystyried yn rhai ag anghenion addysgol arbennig. Bydd swyddogion yn trafod y data hwn gydag awdurdodau lleol, i weld a yw plant a phobl ifanc o leiafrifoedd ethnig neu ag anghenion addysgol arbennig heb gynrychiolaeth ddigonol yn nhermau’r rhai sy’n defnyddio cwnsela mewn ysgolion.

Nododd adroddiad annibynnol a gyhoeddwyd gan Gymdeithas Cwnsela a Seicotherapi Prydain (BACP) ddechrau mis Tachwedd 2011 rai anawsterau mewn perthynas ag argaeledd cwnselwyr Cymraeg eu hiaith, ac argymhellodd y dylid gwneud rhagor o waith ymchwilio i ba mor dda mae gwasanaethau cwnsela mewn ysgolion yn diwallu anghenion disgyblion Cymraeg eu hiaith. Bydd swyddogion yn ymgynghori’n anffurfiol ag awdurdodau lleol i fesur a yw diffyg cwnselwyr Cymraeg eu hiaith yn broblem. Os daw’n amlwg bod hyn yn broblem, rhoddir ystyriaeth i gomisiynu ymarfer cwmpasu i ganfod i ba raddau mae yna ddiffyg cwnselwyr Cymraeg eu hiaith, cyn penderfynu ar ffordd ymlaen.

Ar hyn o bryd rydym yn ystyried ffyrdd y gallem gynorthwyo awdurdodau lleol i ddarparu gwasanaethau cwnsela i ddisgyblion o oedran ysgol gynradd. Rydym wedi cynnwys darpariaeth yn y Bil Safonau a Threfniadaeth Ysgolion i alluogi Gweinidogion Cymru i weithredu unrhyw fwriad polisi yn y dyfodol i ymestyn gwasanaethau cwnsela i’r disgyblion hynny. Byddai ystyried ymestyn y gwasanaeth hwn yn y dyfodol yn dibynnu ar a fyddai’r cyllid angenrheidiol ar gael.
O hyn ymlaen, byddwn yn datblygu canllawiau statudol i gefnogi cyflenwi cwnsela mewn ysgolion o dan ddeddfwriaeth. Bydd y canllawiau’n adeiladu ar y gwaith a wnaethpwyd hyd yma, gan gynnwys yr ymatebion a gafwyd fel rhan o’r ymgynghoriad ar Fil Safonau a Threfniadaeth Ysgolion (Cymru). Bwriedir i’r canllawiau nodi ystod o ffactorau i’w hystyried wrth bennu lefel gwasanaeth a darpariaeth resymol. 
Bydd y cyllid grant presennol ar gyfer cwnsela mewn ysgolion yn cael ei drosglwyddo i Grant Cynnal Refeniw’r Awdurdodau Lleol o 2013-14 ymlaen er mwyn parhau i gefnogi’r gwasanaeth cwnsela mewn ysgolion.
Bydd pŵer newydd i’w gwneud yn ofynnol i awdurdodau lleol ddarparu data am eu gwasanaethau cwnsela’n galluogi Gweinidogion Cymru i fonitro ac asesu lefel ac effaith y gwasanaethau.

Diogelu ac amddiffyn plant - Mae gan blant a phobl ifanc hawl i gael eu hamddiffyn rhag niwed. Rhaid i’r trefniadau newydd ar gyfer diogelu a gofal cymdeithasol fod yn ddigon cadarn i sicrhau nad anghofir y ffocws ar les pennaf y plentyn wrth geisio sicrhau systemau integredig. 
Mae’r Comisiynydd dal yn bendant bod dadleuon cryf dros sefydlu Bwrdd Diogelu Cenedlaethol Annibynnol ar gyfer plant a phobl ifanc ac mae’n pryderu y bydd y Bwrdd arfaethedig ar y cyd yn rhoi ei sylw i gyd i faterion sy’n ymwneud â’r fframwaith newydd statudol ar gyfer oedolion agored i niwed. Mae’n falch y bydd Byrddau Diogelu Plant ar wahân yn cael eu sefydlu ar y chwe lefel ranbarthol ond mae’n pryderu’n fawr bod y Bil yn awgrymu y bydd y rhain ‘yn y man’ yn cael eu cyfuno â’r Byrddau Amddiffyn Oedolion.

Mae’n pryderu bod y Fforwm Diogelu Genedlaethol wedi dod i ben. Nid yw’n eglur pa drefniadau interim a wnaed i gynnal diogelu yng Nghymru ar lefel genedlaethol yn y cyfnod nes bod y trefniadau newydd o dan y Bil Gwasanaethau Cymdeithasol yn eu lle. Mae’r Comisiynydd:

· yn ceisio sicrwydd gan Lywodraeth Cymru fod trefniadau interim yn cael eu rhoi ar waith i gynnal diogelu ar lefel genedlaethol cyn i’r trefniadau newydd ddod i’w lle o dan y Bil Gwasanaethau Cymdeithasol.
· yn galw ar Lywodraeth Cymru i ymateb i’w bryderon a sefydlu bwrdd diogelu cenedlaethol ar wahân ar gyfer plant a phobl ifanc.
· yn galw ar Lywodraeth Cymru i gynnwys cyfarwyddyd clir yn y canllawiau ar gyfer y Byrddau Diogelu Plant newydd rhanbarthol ynghylch prosesau i sicrhau bod lleisiau plant a phobl ifanc yn helpu i bennu’r blaenoriaethau.
Ar hyn o bryd mae yna rwydweithiau cymhleth yn ymwneud ag amddiffyn pobl. Rydym wedi ymrwymo i ddatblygu ymagwedd fwy cydlynol sydd wedi’i integreiddio’n well gyda systemau teg i blant ac oedolion. Bydd sefydlu Bwrdd Diogelu Annibynnol Cenedlaethol yn darparu ymagwedd arweiniol genedlaethol ar draws yr holl randdeiliaid ac yn datblygu a hyrwyddo safonau o ansawdd da a fydd yn galluogi ein dull o ddiogelu plant ac oedolion i fod yn hyblyg er mwyn ymateb i newidiadau yn y strwythur cymdeithasol.

Trwy’r gwaith o ddatblygu’r cynigion a thrwy ein hymgynghoriadau mae’r sector plant a’r sector oedolion fel ei gilydd wedi mynegi barn y bydd y naill neu’r llall o’r ddau sector yn cael ei roi o dan anfantais gan y ffocws cenedlaethol hwn. Dywedodd llawer o’r sector oedolion eu bod yn meddwl mai’r agenda plant fyddai’n trechu. Rydym yn deall y pwyntiau sy’n cael eu gwneud, ond nid ydym yn derbyn y bydd hyn yn digwydd yn ymarferol. Mae yna faterion cyffredin ym maes diogelu ac amddiffyn ac mae’n rhaid i ni adeiladu ar gryfderau’r hyn sydd gennym er mwyn diogelu pawb sydd angen ei amddiffyn.
Er na fydd y Bwrdd ffurfiol yn weithredol hyd nes i’r broses ddeddfwriaethol gael ei chwblhau, bydd Llywodraeth Cymru’n sefydlu ‘Bwrdd Cysgodol’ a fydd yn goruchwylio’r gwaith o ddatblygu’r trefniadau y bydd angen iddynt gael eu creu trwy’r ddeddfwriaeth. Cyhoeddodd y Dirprwy Weinidog Plant a Gwasanaethau Cymdeithasol ar 18 Hydref 2012 y bydd y Bwrdd Cysgodol yn weithredol cyn diwedd y flwyddyn ariannol hon.
Mae tystiolaeth glir nad yw’r Byrddau Lleol Diogelu Plant (BLlDP) yn gweithio mor effeithiol ag yr oeddem wedi’i obeithio – nid yw gwneud pethau 22 o weithiau’n gynaliadwy. Mae’n bwysig i ni osgoi dyblygu gwaith yn ddiangen a’n bod yn gwella cysondeb. Mae cydarolygiadau wedi dangos nad yw BLlDP yn gallu dangos sut y maent yn effeithiol wrth ddiogelu plant. Rydym wedi ymgysylltu’n llawn â’n rhanddeiliaid ac wedi gwrando’n ofalus ar yr hyn sydd ganddynt i’w ddweud. Rydym yn cydnabod y pryderon a fynegwyd am uno trefniadau ar gyfer plant ac oedolion. Fodd bynnag, rydym yn bendant y bydd y trefniadau yn y dyfodol ar gyfer Gwasanaethau Cymdeithasol yn cael eu seilio ar fodel ‘pobl’, yn hytrach na threfniadau ar wahân i oedolion a phlant. Byddwn yn darparu pwerau i’r Byrddau uno, ar ôl iddynt ystyried a gwaredu unrhyw risgiau ac rydym yn credu bod yna fanteision sylweddol o fabwysiadu ymagwedd wedi’i seilio ar bobl.
Dylai’r BLlDP presennol ddechrau cynllunio ar gyfer newid cyn i’r ddeddfwriaeth ddod i rym. Rydym wedi cael adroddiad ar y cynnydd sy’n cael ei wneud o’i gymharu â’r model newydd ac rydym yn fodlon iawn y bydd rhai o’r strwythurau Bwrdd newydd yn weithredol mor fuan â gwanwyn 2013. Byddwn yn parhau i bwyso ar yr holl BLlDP i wneud cynnydd sylweddol fel y bydd yr holl risgiau wedi cael eu hasesu a’u gwaredu’n briodol cyn i’r ddeddfwriaeth wneud y newid yn ofynnol a byddwn yn gofyn am ddiweddariad ar y cynnydd cyn bo hir. 

Bydd y cynigion hyn sy’n cynnwys sefydlu’r Bwrdd Cysgodol yn cael eu cyflwyno fel rhan o ddarpariaethau Bil Gwasanaethau Cymdeithasol a Lles (Cymru) a gaiff ei gyflwyno yn y Cynulliad Cenedlaethol ym mis Ionawr 2013. 

Mae Llywodraeth Cymru wedi ymrwymo i saith nod craidd Confensiwn y Cenhedloedd Unedig ar Hawliau’r Plentyn (CCUHP) ac mae’r egwyddorion hyn yn rhan o’r holl benderfyniadau polisi yng Nghymru a wneir ynglŷn â chyflenwi darpariaethau gwasanaeth yn lleol. Rydym wedi ymrwymo i sicrhau bod gan blant lais cryf yn y broses o wneud penderfyniadau polisi. Dyma un o’r prif egwyddorion a geir ym Mil Gwasanaethau Cymdeithasol a Lles (Cymru) a gaiff ei gyflwyno cyn bo hir ac sy’n dadlau dros lais cryfach i ‘bobl’ er mwyn sicrhau y gwrandewir arnynt. Byddwn yn ymchwilio i sut y gellir cyflawni hyn trwy’r Bwrdd Cenedlaethol a’r Byrddau Diogelu newydd.
Bil Gwasanaethau Cymdeithasol (Cymru) - Elfen arwyddocaol yw y bwriedir i’r Bil gyflwyno gwasanaethau gofal cymdeithasol ar sail angen, yn hytrach nag oedran. Er bod y Comisiynydd wedi cael ei sicrhau nad yw hyn yn golygu na fydd y diffiniad o Blentyn mewn Angen o dan Ddeddf Plant 1989 yn weithredol bellach, mae’r symudiad at y cysyniad o ‘bobl mewn angen’ yn destun pryder iddo. Mae gan blant a phobl ifanc anghenion a hawliau unigryw, fel y gwelir yn CCUHP. Un o egwyddorion y Bil yw ei fod yn ceisio hyrwyddo ‘llais cryfach a rheolaeth wirioneddol’ ar gyfer defnyddwyr gwasanaeth, ond nid yw’r drafft ymgynghori’n nodi’n glir ym mha ffyrdd y sicrheir hynny ar gyfer plant a phobl ifanc

Rhaid adeiladu tirlun gofal cymdeithasol newydd yng Nghymru ar graig CCUHP, a rhaid cryfhau’r ymrwymiad i ddarparu gwasanaethau cymdeithasol seiliedig ar hawliau sydd â mecanweithiau cryf ar gyfer sicrhau llais y plentyn.  


Mae’r Comisiynydd yn galw ar Lywodraeth Cymru i gadw ffocws cadarn ar les pennaf y plentyn a CCUHP yn y Bil Gwasanaethau Cymdeithasol (Cymru) terfynol a’r rheoliadau a’r canllawiau dilynol. 
Bydd Bil Gwasanaethau Cymdeithasol a Lles (Cymru) yn darparu ar gyfer yr holl bobl sy’n gymwys i gael gofal a chymorth, yn blant, oedolion a gofalwyr. Nid yw hawliau plant yn cael eu glastwreiddio yn y Bil hwn a bydd yr holl hawliau sy’n bodoli iddynt ar hyn o bryd yn aros. Bydd y Bil yn cyflwyno nifer o ddyletswyddau newydd sydd wedi’u bwriadu i ehangu mynediad, gwneud mynediad yn symlach a symleiddio’r prosesau presennol i bawb sy’n gymwys i gael gofal a chymorth. Fel y gwŷr y Comisiynydd, mae CCUHP bellach yn gosod dyletswydd ar Weinidogion Cymru i goleddu hawliau plant ym mhob deddfwriaeth ac wrth lunio pob polisi. Bydd yr Asesiad Effaith Rheoleiddiol sy’n cyd-fynd â’r Bil trwy’r broses graffu sy’n dechrau ym mis Ionawr 2013 yn darparu’r dystiolaeth bod hawliau plant wedi cael ystyriaeth briodol. Bydd y gwaith craffu ar y Bil hefyd yn darparu cyfle i rai sydd a wnelont â’r mater gyflwyno rhagor o sylwadau. 

· Fel un o Weinidogion Cymru, rwyf wrth fy modd ein bod ni wedi gosod ein hymrwymiad hirsefydlog i Gonfensiwn y Cenhedloedd Unedig ar Hawliau’r Plentyn ar sail statudol.

· Rwy’n credu’n fawr iawn mewn mabwysiadu ymagwedd seiliedig ar hawliau at ofal cymdeithasol plant gan fod plant yn grŵp cymharol ddi-rym yn y gymdeithas.

Rwy’n credu y bydd y camau rydym yn eu cymryd ym Mil Gwasanaethau Cymdeithasol a Lles (Cymru) yn rhoi llais cryfach a rheolaeth wirioneddol i blant a phobl ifanc dros y gwasanaethau maen nhw’n eu cael.   
Plant a phobl ifanc sy’n derbyn gofal - Mae gan blant a phobl ifanc hawl i gael eu hamddiffyn rhag niwed. Rhaid i’r trefniadau newydd ar gyfer diogelu a gofal cymdeithasol fod yn ddigon cadarn i sicrhau nad anghofir y ffocws ar les pennaf y plentyn wrth geisio sicrhau systemau integredig.
Nododd y Comisiynydd y Mesur Aelod Preifat a gyflwynodd gynigion ar gyfer deddfwriaeth newydd ynghylch terfynu gofal yn fwy graddol, a’i deilwra at anghenion y person ifanc, nes eu bod yn 25 oed. Mae’r Swyddfa Ystadegau Gwladol wedi cael hyd i dystiolaeth o dueddiad parhaus i bobl ifanc fyw gartref gyda’u rhieni ymhell i’w hugeiniau ac wedi hynny. Fodd bynnag, mae disgwyl i lawer o’r bobl ifanc y mae gan y wladwriaeth gyfrifoldeb rhiant amdanynt fyw’n annibynnol heb gefnogaeth ddigonol yn llawer ifancach na’u cymheiriaid. Yn achos y bobl ifanc hyn sydd wedi bod yn derbyn gofal, ac sydd wedi penderfynu peidio â pharhau â’u haddysg, mae’r Comisiynydd yn credu bod y gefnogaeth yn cael ei therfynu’n rhy gynnar wrth iddynt ddatblygu’n oedolion. 
Bu’r deilliannau addysgol ar gyfer plant a phobl ifanc sy’n derbyn gofal yn destun pryder i’r Comisiynydd ac i Lywodraeth Cymru ers peth amser. Mae ef yn pryderu bod adroddiad blynyddol diweddaraf Prif Arolygydd Arolygiaeth Gofal a Gwasanaethau Cymdeithasol Cymru wedi nodi mai 60% yn unig o’r plant a’r bobl ifanc sy’n derbyn gofal oedd yn cael eu cynnal gan gynlluniau addysg personol amserol yn 2010-11. Mae’r Comisiynydd yn galw ar Lywodraeth Cymru:

· (ac awdurdodau lleol) i weithredu’r blaenoriaethau ar gyfer gwella gwasanaethau a gyflwynwyd yn ei adroddiad ‘Ar Goll ar ôl Gofal’. Bydd yn gofyn am adborth ysgrifenedig gan y rhai sydd â dyletswydd a rhanddeiliaid yng nghyswllt gweithredu’r blaenoriaethau hyn ar gyfer gwella gwasanaethau. 
· i dderbyn egwyddor yr angen am derfynu gofal yn fwy graddol a’i deilwra i anghenion y person ifanc hyd at 25 oed.
Ar 9 Hydref 2012 cyflwynodd y Dirprwy Weinidog Plant a Gwasanaethau Cymdeithasol Ddatganiad Llafar yn cyhoeddi lansio ymgynghoriad ar gynllun i wella’r broses o bontio i fyd oedolion ar gyfer plant sy’n gadael gofal. Bydd Cynllun “Pan Fydda i’n Barod” (PFB), a ddatblygwyd mewn partneriaeth â Ken Skates AC, yn rhoi cyfle i blant sy’n derbyn gofal barhau i fyw gyda’u rhieni maeth ar ôl cyrraedd 18 oed, gan alluogi’r bobl ifanc hyn i aros mewn amgylchedd teuluol cefnogol hyd nes eu bod yn barod i symud i fyw’n annibynnol.

Mae’r ymgynghoriad yn cau ar 4 Ionawr 2013 a bwriedir i’r Cynllun fod ar gael o 1 Ebrill 2013 ymlaen. Mae’r Cynllun yn darparu fframwaith clir i awdurdodau lleol ddatblygu a chyhoeddi manylion eu polisïau “PFB” a rhoi gwybod i blant a’r rheiny sy’n gofalu amdanynt beth mae’r Cynllun yn ei gynnig ac edrych i weld a yw’n addas ar gyfer eu hanghenion tymor hirach, yn gynnar yn y broses o gynllunio pontio. Mae’r ymgynghoriad wedi cael ei ddatblygu gyda'r Adran Gwaith a Phensiynau a Chyllid a Thollau Ei Mawrhydi i sicrhau bod plant a’u gofalwyr yn cael gwybodaeth lawn am y goblygiadau o ran trethi a budd-daliadau sy’n berthnasol i drefniadau PFB a’u bod yn gallu gwneud dewisiadau gwybodus.
Rydym yn hyderus y bydd pobl ifanc yn gallu cael budd o’r Cynllun PFB; y byddant yn gallu aros gyda theulu cariadus y maent wedi magu clymau gyda nhw ac y byddant yn cael anogaeth ychwanegol i aros neu ailafael mewn addysg, hyfforddiant neu gyflogaeth a gwneud y mwyaf o’r cyfleoedd sydd ar gael iddynt. Mae’r cynllun yn adnodd ymarferol a fydd yn cynnig mwy o ddewis o ran amseru’r broses o bontio o fyd gofal, ac yn helpu i sicrhau dull cyson a chynaliadwy a fydd yn cynnig y cyfle i blant sy’n derbyn gofal aros gyda’u gofalwyr maeth ar ôl 18 oed, os bydd y person ifanc yn dymuno gwneud hynny a bod y teulu maeth yn cytuno. 
Mae’n bwysig fod teuluoedd maeth yn cael eu cynnwys mor gynnar â phosibl mewn trafodaethau ynglŷn â’r ffordd orau o gefnogi plant, a sut y gall y teulu maeth gyfrannu at lunio cynlluniau mor effeithiol â phosibl ar gyfer pontio i fyd oedolion. Bydd hyn yn golygu bod angen rheoli’n sensitif yr effaith a gaiff y dewisiadau arwyddocaol y bydd angen i blant sy’n derbyn gofal a’u teuluoedd maeth eu gwneud er mwyn cydymffurfio â rheolau manwl Cyllid a Thollau Ei Mawrhydi a’r Adran Gwaith a Phensiynau ynglŷn â budd-daliadau. 

Bydd y Cynllun yn sicrhau y rhoddir i’r holl blant ledled Cymru yr un dewisiadau a’u bod yn cael cymorth i gael llais a rheolaeth dros eu dewisiadau o ran lleoliadau ac i benderfynu pryd maent yn barod i bontio i fyw’n annibynnol. Hefyd, rydym wedi rhoi cychwyn ar ddeddfwriaeth i alluogi a chynorthwyo plant a oedd yn derbyn gofal gynt i ailafael mewn addysg, hyfforddiant a chyflogaeth hyd at 25 oed. Mae’r ddeddfwriaeth yn gosod dyletswydd ar awdurdodau lleol i benodi Cynghorydd Personol, paratoi Cynllun Llwybr a darparu cymorth, gan gynnwys cymorth ariannol, i’r plant hynny sydd wedi gadael gofal ond sydd eisiau meithrin eu potensial a’u cyfleoedd ar gyfer eu bywyd yn y dyfodol.

Mae Llywodraeth Cymru, wrth weithredu ‘Gwasanaethau Cymdeithasol Cynaliadwy i Gymru: Fframwaith Gweithredu’, yn datblygu fframwaith canlyniadau cenedlaethol. Bydd y fframwaith canlyniadau yn cynnwys canlyniadau, safonau a mesurau perfformiad sydd â’r nod o wella’r canlyniadau i bobl y mae angen gofal a chymorth arnynt, a darparu ffordd glir, dryloyw a ddeellir yn gyffredin o adrodd ar gynnydd ar draws y sector. Mae Llywodraeth Cymru wedi gweithio gyda rhanddeiliaid allweddol i ddatblygu ymagwedd, ac mae’n sefydlu grŵp gorchwyl a gorffen i ddatblygu ymhellach y gwaith sy’n cael blaenoriaeth ynghylch Plant sy’n Derbyn Gofal.
Bydd ymgynghoriad ar yr ymagwedd at y Fframwaith Canlyniadau Cenedlaethol yn cael ei gyhoeddi tua diwedd 2012.

Gofalwyr Ifanc - Rhaid i ni ymateb i anghenion unigryw gofalwyr ifanc a gwrando ar yr hyn mae gofalwyr ifanc yn dweud bod ei angen arnyn nhw, fel eu bod yn cael mynediad i’w hawliau a’r plentyndod maen nhw’n ei haeddu.

Mae’r Comisiynydd yn siomedig nad yw ‘Canllawiau Mesur Strategaethau Gofalwyr (Cymru) 2010’, a gyflwynwyd i Fyrddau Iechyd Lleol ac Awdurdodau Lleol ym mis Ionawr 2012 yn ymateb yn llawn i’r materion a amlygwyd ganddo yn adroddiad blynyddol y llynedd. Yn y canllawiau cyfeirir at yr angen am ystyried asesu gofalwr ifanc fel plentyn mewn angen o dan Ddeddf Plant 1989, ond ni roddwyd digon o amlygrwydd i hynny.  

Mae’n croesawu cynnwys rheidrwydd i strategaethau lleol gynnwys pennod ar anghenion gofalwyr ifanc. Fodd bynnag, mae’n pryderu, er bod CCUHP a Mesur Plant a Phobl Ifanc (Cymru) 2011 wedi eu cynnwys mewn atodiad, na cheir unrhyw gyfeiriad at y fframweithiau hyn yng nghorff y ddogfen. Mae’r Comisiynydd yn croesawu’n fawr y gosodiad bod gofalwyr ifanc yn cael eu cydnabod fel grŵp unigryw ag anghenion penodol, ond eu bod yn cael eu cydnabod yn anad dim fel plant a phobl ifanc. Fodd bynnag, nid yw’n credu bod yr egwyddor hon yn cael ei hadlewyrchu’n ddigonol yn y canllawiau.  Mae’r Comisiynydd yn galw ar Lywodraeth Cymru i:

· sicrhau eu bod yn ystyried, wrth asesu a yw strategaethau gofalwyr lleol yn addas at y diben, i ba raddau mae pob strategaeth yn cydnabod gofalwyr ifanc fel grŵp unigryw ag anghenion penodol, yn mabwysiadu fframwaith CCUHP, ac yn cynnwys mesurau clir ar gyfer asesu anghenion y plentyn.
· nodi sut gellir defnyddio’r Fframwaith Cymhwysedd Cenedlaethol a’r Cod Ymarfer sy’n cael eu cyflwyno o dan y Bil Gwasanaethau Cymdeithasol (Cymru) yn offeryn i sicrhau bod asesiad o angen ar gael i bob gofalwr ifanc.
· (a byrddau iechyd lleol ac awdurdodau lleol) i ystyried y galwadau a gynhwyswyd yn ei adroddiad ‘Bywyd Llawn Gofal’ (2009) wrth ddatblygu ac asesu digonolrwydd mesurau a geir mewn strategaethau lleol i ymateb i anghenion gofalwyr ifanc.
O dan y Mesur Strategaethau ar gyfer Gofalwyr (Cymru) 2010, mae’n ofynnol i Fyrddau Iechyd Lleol ac Ymddiriedolaethau GIG weithio mewn partneriaeth gydag awdurdodau lleol i ddatblygu a gweithredu  Strategaethau Gwybodaeth ac Ymgynghori ar gyfer Gofalwyr. Mae’r canllawiau’n ei gwneud yn glir bod yn rhaid ymdrin yn llawn â materion yn ymwneud â gofalwyr ifanc, ac mae Llywodraeth Cymru wedi darparu arian ychwanegol yn benodol ar gyfer datblygu’r penodau am ofalwyr ifanc yn y Strategaethau hyn. Bydd yr arian ychwanegol ar gael am y tair blynedd 2012-13 i 2014-15.  Dylai’r gofyniad i fod â phennod ar wahân, gyda chefnogaeth arian penodol, sicrhau bod gofalwyr ifanc yn cael eu cydnabod fel grŵp unigryw.  

Mae’n rhaid i’r Strategaethau Gwybodaeth ac Ymgynghori cyntaf ar gyfer Gofalwyr gael eu cyflwyno i Lywodraeth Cymru erbyn 31 Hydref 2012. Rydym yn edrych ymlaen at weld beth maent yn ei ddweud am adnabod ac ymgysylltu â gofalwyr ifanc, gan sicrhau eu bod yn cael gwybodaeth briodol ac amserol, a’u bod yn cael eu cyfeirio at ffynonellau priodol o gymorth.  

Wrth asesu’r Strategaethau hyn, byddwn wrth gwrs yn rhoi ‘sylw dyledus’ i Gonfensiwn y Cenhedloedd Unedig ar Hawliau’r Plentyn, fel sy’n ofynnol i ni ei wneud o dan Fesur Hawliau Plant a Phobl Ifanc (Cymru) 2011. Byddwn hefyd yn sicrhau y rhoddir sylw digonol yn y Strategaethau i anghenion gofalwyr sy’n oedolion ifanc hyd at 25 oed. I gynorthwyo â’r gwaith o fonitro a gwerthuso’r Mesur yn y tymor hirach, mae’r Byrddau Iechyd Lleol a’u hawdurdodau partner yn datblygu Fframwaith Canlyniadau i fesur yr effaith mae’r Strategaethau’n ei chael ar fywydau gofalwyr, ac i sicrhau gweithredu cyson. Bydd hyn yn cynnwys canlyniadau ar gyfer gofalwyr ifanc a gofalwyr sy’n oedolion ifanc. Mae Llywodraeth Cymru wedi darparu cyllid i Rwydwaith Dysgu a Gwella Swyddogion Gofalwyr ar gyfer y gwaith datblygu hwn.
Rydym yn disgwyl i’r Strategaethau bwysleisio’r angen i ystyried asesu gofalwr ifanc fel plentyn mewn angen o dan Ddeddf Plant 1989, a byddwn yn cadw argymhellion y Comisiynydd mewn cof wrth i ni ystyried a yw’r Strategaethau’n addas i’r diben yn hyn o beth.   

Adolygu gofal seibiant yng Nghymru – Mae gan y Comisiynydd bryderon parhaus bod dealltwriaeth ddigonol o anghenion gofalwyr ifanc yn dal heb ei sicrhau, ac felly na fydd y cyllid na’r gwasanaeth a ddarperir yn cyrraedd yr hyn sy’n angenrheidiol yn ei farn ef, a hynny o bell ffordd. Mae anghenion gofalwyr ifanc a’r datrysiadau seibiant gorau ar eu cyfer yn ddramatig o wahanol i eiddo mwyafrif y gofalwyr, sydd ar y cyfan yn bobl hŷn. Mae angen ymdrin â’r plant a’r bobl ifanc hyn mewn modd arbenigol, na fydd o reidrwydd yn cynnwys gofal preswyl na darpariaeth dros nos. Yn hytrach, mae’r plant a’r bobl ifanc a gyfrannodd at ei adroddiad ‘Bywyd Llawn Gofal’ yn galw am fwy o gyfleoedd i gyrchu’r gefnogaeth sydd ar gael trwy brosiectau gofalwr ifanc a mynediad mwy hwylus, gyda chymhorthdal sylweddol, i gyfleusterau hamdden a chludiant, fel eu bod yn gallu cael cyfleoedd i fwynhau eu plentyndod, a rhyddid o gyfrifoldebau gofalu.

Mae’r Grŵp Cynghori Rhanddeiliaid sy’n ein helpu i ddiweddaru’r Strategaeth ar gyfer Gofalwyr yng Nghymru wedi ystyried gofal seibiant, gan gynnwys canfyddiadau ac argymhellion yr adroddiad ‘Gofal Seibiant yng Nghymru’. Byddwn yn ymgynghori ar y Strategaeth wedi’i diweddaru ym mis Tachwedd, a bydd y fersiwn derfynol yn cael ei gyhoeddi ym mis Ebrill 2013.  Bydd y Strategaeth wedi’i diweddaru yn cydnabod bod gan bob gofalwr hawl i seibiannau rheolaidd o ofalu, er mwyn cynnal eu hiechyd a’u lles eu hunain ac i fod â bywyd y tu hwnt i ofalu. Mae darparu gofal o ansawdd da yn lle’r gofal maen nhw’n ei roi’n hanfodol er mwyn cyflawni hyn. Bydd y pecyn gorau o ddarpariaeth seibiant yn dibynnu ar anghenion penodol y gofalwr a’r sawl sy’n cael gofal, ac fel mae’r Comisiynydd Plant yn ein hatgoffa, bydd anghenion gofalwyr ifanc yn wahanol i anghenion gofalwyr hŷn. Bydd gofalwyr ifanc yn parhau i fod yn faes blaenoriaethol allweddol yn y Strategaeth wedi’i diweddaru.  

Mae Llywodraeth Cymru’n disgwyl i wasanaethau cymdeithasol ac awdurdodau iechyd roi ystyriaeth lawn i anghenion penodol gofalwyr ifanc wrth iddynt ddatblygu patrymau newydd a chynaliadwy o ddarpariaeth seibiant, sy’n diwallu anghenion defnyddwyr a gofalwyr.    

Mae Llywodraeth Cymru’n parhau i ariannu’r Rhwydwaith Gofalwyr Ifanc, sy’n dwyn ynghyd gynrychiolwyr gofalwyr ifanc o bob un o’r prosiectau gofalwyr ifanc ar draws Cymru. Mae’r cyfarfodydd rhanbarthol hyn yn darparu cyfleoedd i gael cymorth oddi wrth ei gilydd a fforwm i ofalwyr ifanc drafod materion sydd o bwys iddynt i gyd. Unwaith y flwyddyn mae grŵp o ofalwyr ifanc o’r Rhwydwaith yn cyfarfod â’r Dirprwy Weinidog Plant a Gwasanaethau Cymdeithasol i gyflwyno profiadau a safbwyntiau gofalwyr ifanc yng Nghymru i Lywodraeth Cymru. Yn 2011-12, cynhyrchodd y Rhwydwaith Ffilm Gofalwyr Ifanc, oedd yn lleisio safbwyntiau gofalwyr ifanc mewn meysydd megis addysg, iechyd, gwasanaethau cymdeithasol, hunaniaeth a theithio. Bydd y Strategaeth Gofalwyr wedi’i diweddaru’n darparu cyfle i roi cyhoeddusrwydd i’r DVD hon ac i roi sylw i’r materion mae’n eu codi.
Egwyliau i ofalwyr plant a phobl ifanc anabl - Yn amlwg mae gan egwyliau byr ar gyfer gofalwyr plant a phobl ifanc anabl swyddogaeth ddeuol, sef darparu egwyl a chyfnod o seibiant ar gyfer y gofalwyr, ac ar yr un pryd roi cyfle i’r plentyn neu’r person ifanc anabl fod yn rhan o weithgareddau cymdeithasol a hamdden. Mae’r Comisiynydd wedi galw am ffocws cliriach ar anghenion y plentyn, ochr yn ochr ag anghenion y gofalwyr. Mae hefyd wedi gofyn am gynnwys mesurau i gynnal llais y plentyn wrth asesu, cynllunio a dylunio anghenion gwasanaethau oddi mewn i’r canllawiau. Mae’n gobeithio gweld y newidiadau hyn yn cael eu cynnwys yn y drafft terfynol, a bydd yn cyflwyno sylwadau pellach i Lywodraeth Cymru er mwyn rhoi pwysau arnynt a’u gorfodi i ymdrin â’r materion hyn yn ‘Egwyliau i Ofalwyr Plant Anabl’.

Mae’r Comisiynydd yn deall y dylai elfen bwysig, ond nid neilltuedig, o gefnogaeth i blant anabl a’u teuluoedd eistedd oddi fewn Teuluoedd yn Gyntaf. Mae’n nodi bod adolygiad Arloeswyr Teuluoedd yn Gyntaf, a gomisiynwyd gan Lywodraeth Cymru a’i gyhoeddi ym mis Ionawr 2012, yn cynnwys cyfeiriadau prin iawn at gymorth penodol ar gyfer plant a phobl ifanc anabl a’u teuluoedd.
Plant anabl yw rhai o’r mwyaf agored i niwed yn ein cymdeithas o hyd, ac rydym yn cydnabod bod teuluoedd â phlant anabl yn aml yn wynebu straen arbennig o fawr a chwalu oherwydd y pwysau mwy sy’n gysylltiedig ag edrych ar ôl plentyn anabl. Daeth Rheoliadau Seibiannau i Ofalwyr Plant Anabl (Cymru) 2012 i rym ar ddydd Iau 28ain Mehefin 2012 – ac am y tro cyntaf mae hyn yn sicrhau bod seibiannau byr i ofalwyr plant anabl yn cael eu rhoi ar sail statudol. 
Mae’r rheoliadau hyn yn nodi’n glir yr ystod o seibiannau byr y mae’n rhaid i awdurdodau lleol eu cynnig ond maent hefyd yn ei gwneud yn ofynnol i awdurdodau lleol roi sylw i anghenion gwahanol fathau o ofalwyr a sicrhau bod y wybodaeth honno ar gael i rieni a gofalwyr ar ffurf Datganiad Seibiannau Byr.
Nid yn unig mae seibiannau byr yn rhoi cyfle i rieni a gofalwyr gael rhywfaint o amser i wneud rhywbeth arall, gallant hefyd roi cyfle i blant a phobl ifanc anabl dreulio amser gydag oedolyn gwahanol neu blant o’u hoedran eu hunain, gan eu helpu i deimlo’n fwy annibynnol neu i ddysgu rhywbeth newydd. Dyna pam rydym wedi dweud yn glir yn y rheoliadau hyn y dylid cynnig seibiannau byr i rieni nid yn unig fel ymyriad brys pan fo pethau wedi mynd yn wael iawn, ond fel ffordd o ddarparu cefnogaeth yn fwy cyffredinol.  

Gan fod dyletswydd ar Awdurdodau Lleol i ddarparu ystod o wasanaethau seibiannau byr gan gynnwys mynediad i wasanaethau cyffredinol, bydd yn bwysig cael cytundeb eglur rhwng yr awdurdod lleol a’r teulu bod unrhyw weithgaredd a ddarperir fel seibiant byr yn diwallu anghenion asesedig y plentyn anabl a’i deulu. Bydd Llywodraeth Cymru’n cynnal archwiliad trwyadl o Ddatganiadau Seibiannau Byr awdurdodau lleol er mwyn sicrhau eu bod yn cydymffurfio â’u dyletswyddau. 

Mae Teuluoedd yn Gyntaf yn rhoi sylw i anghenion teuluoedd â phlant a phobl ifanc anabl. Mae’r unig elfen wedi’i neilltuo yn y rhaglen, sef £3 miliwn yn y flwyddyn ariannol hon a’r nesaf, yn canolbwyntio ar anabledd. Mae canllawiau’r rhaglen yn nodi’n fanwl y math o weithgarwch mae Llywodraeth Cymru eisiau ei weld yn y maes hwn; sefydlwyd y canllawiau, a’r blaenoriaethau, gan ymgynghori â’r Ymgyrch Plant Anabl yn Cyfri Cymru gynt, grŵp a gynigiodd gefnogaeth ymarferol hefyd i awdurdodau lleol wrth iddynt lunio’r elfen anabledd yn eu cynlluniau. Ar ôl i’r Ymgyrch ddod i ben, sefydlwyd grŵp bach er mwyn i ragor o gymorth ymarferol gael ei gynnig gyda’r gwaith o gyflawni’r cynlluniau. 
Mae Llywodraeth Cymru wedi gofyn i’w chontractwyr gwerthuso newydd edrych ar y ffordd y cynllunnir ac y gweithredir y maes anabledd ac adlewyrchu hyn yn eu hadroddiad blynyddol cyntaf ym mis Ebrill 2013. 

FfGC ar gyfer plant, pobl ifanc a’r gwasanaethau mamolaeth – Mae’r Comisiynydd yn gofyn i Lywodraeth Cymru roi diweddariad iddo ar statws cyfredol y FfGC ar gyfer plant, pobl ifanc a’r gwasanaethau mamolaeth, gan ddarparu gwybodaeth iddo ynghylch y mesurau sydd yn eu lle i graffu ar weithredu ar lefel leol.
Mae gan y FfGC 21 o safonau trawsbynciol a 203 o gamau allweddol penodol a mesuradwy yn nodi ansawdd y gwasanaethau y mae gan blant, pobl ifanc a’u teuluoedd hawl i’w disgwyl a’u cael. Mae cynnydd da wedi cael ei wneud wrth gyflawni’r Fframwaith dros y 5 mlynedd hyd 2011, yn arbennig ym meysydd Gwasanaethau Mamolaeth, Gwasanaethau i Blant Anabl a Gwasanaethau Iechyd Meddwl Plant a’r Glasoed. Mae 147 o’r 203 o gamau allweddol (72%) wedi gwella rhwng 2006 a 2011, gydag 89 (44%) yn cael y sgôr uchaf sef 6, o’u cymharu â 46 (23%) yn 2006. Mae 51 o gamau allweddol yn ddigyfnewid, ac mae 5 yn waeth, gan ddangos bod angen gwella gwasanaethau yn y meysydd hyn.  

Ar ôl 7 mlynedd o’r Fframwaith, cafwyd newidiadau sylweddol i natur a phwyslais polisi Llywodraeth Cymru ar wasanaethau plant. Er enghraifft, bellach mae yna gynllun gweithredu ar wahân ar gyfer Gwasanaethau Iechyd Meddwl i Blant ac Oedolion, rhaglenni Teuluoedd yn Gyntaf a Dechrau’n Deg, ac mae’r gwaith o ddatblygu ymagwedd newydd at Anghenion Dysgu Ychwanegol yn cael ei sefydlu, ac mae yna Strategaeth Gwasanaethau Mamolaeth ar wahân. Mae hyn i gyd yn golygu nad yw’r Fframwaith yn un darlun cyfun o bolisi Llywodraeth Cymru ar wasanaethau i blant a phobl ifanc mwyach. Mae angen adolygu’r Fframwaith a datblygu rhaglen sy’n canolbwyntio’n fwy ar ganlyniadau er mwyn sicrhau y cyflawnir camau gweithredu mewn ffordd gydgysylltiedig ym maes Iechyd Plant. 

Cadeiriau olwyn – Yn ei adroddiad y llynedd dywedodd y Comisiynydd ei fod yn fodlon ar ganlyniadau Cam 2 o Adolygiad Cymru Gyfan ar Ystum Corff a Symudedd, a’i fod yn croesawu darparu cyllid ychwanegol ar gyfer gwasanaethau i ddefnyddwyr cadair olwyn. Galwodd ar Lywodraeth Cymru i fonitro effaith y cyllido hwnnw ar brofiadau’r plant a’r bobl ifanc y mae angen cyfarpar o’r fath arnynt.

Mae’r Comisiynydd yn gofyn i Lywodraeth Cymru roi diweddariad iddo ar y cynnydd o ran cyflawni’r cyfryw ymarferiad monitro. Elfen bwysig o hyn fydd asesu’r cynllun strategol a’r model cynaliadwy i sicrhau parhad mewn unrhyw gynnydd. 

Mae cyrraedd y safonau amseroedd aros a nodir yn y FfGC Plant o ran asesu ar gyfer cadeiriau olwyn a’u darparu wedi bod yn faes cynnydd penodol i’r ddau wasanaeth cadeiriau olwyn. Mae amseroedd aros yn cael eu monitro’n fisol gan Lywodraeth Cymru. Mae’r gwasanaethau cadeiriau olwyn wedi cael eu hadolygu’n ddiweddar gan y Pwyllgor Iechyd a Gofal Cymdeithasol, a chydnabuwyd y cynnydd sydd wedi cael ei wneud yn adroddiad y Pwyllgor.

Mae yna ffrwd waith barhaus, a ariennir gan Lywodraeth Cymru, dan arweiniad defnyddiwr gwasanaeth, i ddatblygu system i roi adborth cyflym parhaus oddi wrth ddefnyddwyr i’r staff ynglŷn â’u profiad o’r gwasanaeth, er mwyn cynorthwyo â gwelliant parhaus. Bydd y system yn sicrhau bod safbwyntiau a phrofiadau defnyddwyr gwasanaeth yn llywio datblygiadau gwasanaeth ar hyn o bryd ac yn y dyfodol. Mae hyn yn cynnwys plant a phobl ifanc.

.

Gofal iechyd parhaus – Croesawodd y Comisiynydd gyhoeddi canllawiau drafft ar gyfer ymgynghori, a chydnabyddiaeth glir a phendant na ellir diwallu anghenion plant a phobl ifanc gan offeryn canllawiau ac asesu sydd wedi ei seilio ar oedolion 

Nid yw’n teimlo bod y canllawiau hyn yn eu ffurf bresennol yn cyflawni’r disgwyliad hwn yn llawn er mwyn darparu model terfynol, clir o’r gwaith i gynnal dealltwriaeth gyffredin o ofal parhaus ar draws byrddau iechyd lleol ac awdurdodau lleol. Mae’r Comisiynydd yn croesawu’r ffaith bod y ddogfen hon yn nodi’n glir ac yn ddiamheuol bwysigrwydd agwedd a seiliwyd ar hawliau plant o dan CCUHP. Fodd bynnag, mae angen mwy o gyfarwyddyd ar weithdrefnau cwynion yn y canllawiau. 

Mae’r Comisiynydd yn disgwyl i Lywodraeth Cymru fonitro gweithrediad y canllawiau newydd hyn yn ofalus. 
Bydd Llywodraeth Cymru’n cyhoeddi’r Canllawiau ar gyfer Gofal Parhaus i Blant a Phobl Ifanc yn y mis nesaf. Bydd y rhain yn helpu Byrddau Iechyd Lleol, Awdurdodau Lleol a’u partneriaid i asesu a gweithredu pecynnau gofal wedi’u teilwra i blant a phobl ifanc nad yw eu hanghenion yn gallu cael eu diwallu gan y gwasanaethau cyffredinol neu arbenigol presennol ar eu pen eu hunain. Byddwn yn sicrhau y caiff y canllawiau eu gweithredu’n effeithiol, gyda rhaglen hyfforddiant i gynorthwyo gweithwyr proffesiynol amlasiantaethol.
Ymddygiad rhywiol niweidiol - Cyflwynwyd ‘Protocol Cymru Gyfan: Rheoli Pobl Ifanc sydd ag ymddygiad rhywiol niweidiol’ ar gyfer ymgynghori ym mis Tachwedd 2011. Nid yw’r drafft terfynol wedi ei gyhoeddi eto. Unwaith bydd y protocol wedi ei gyhoeddi, bydd y Comisiynydd yn disgwyl i Lywodraeth Cymru gynllunio ar gyfer adolygu ei weithrediad.  
Roedd canlyniadau’r gwaith a gomisiynwyd gennym i ystyried y gwasanaethau sydd ar gael i blant a allai fod ag ymddygiad rhywiol niweidiol yn dangos bod angen datblygu dull Cymru gyfan o ymdrin â’r mater hwn. Ym mis Chwefror y llynedd, cyhoeddodd Llywodraeth Cymru gynhyrchu protocol Cymru gyfan ar reoli pobl ifanc sydd ag ymddygiad rhywiol niweidiol. 
 

Bwriedir i’r protocol Cymru gyfan sicrhau bod yna ddull amlasiantaethol cyson ar draws Cymru pan fo pryder y gallai plentyn fod ag ymddygiad rhywiol niweidiol, er mwyn lleihau’r risg y bydd yn aildroseddu ac er mwyn ymdrin â’i anghenion cymdeithasol a datblygiadol ehangach. Bydd y protocol yn rhan o’r gweithdrefnau amddiffyn plant cenedlaethol, gan sicrhau y bydd pob Bwrdd Lleol Diogelu Plant yn ymrwymo i’w egwyddorion a’i arferion.
  
Deallwn fod Grŵp Adolygu Canllawiau Amddiffyn Plant Cymru Gyfan, yn dilyn ymgynghoriad, yn rhoi gwedd derfynol ar y protocol hwn. Disgwylir iddo gael ei gyhoeddi yn fuan. Bydd Llywodraeth Cymru’n trafod gyda Grŵp Cymru Gyfan sut y gallem gefnogi’r gwaith o weithredu’r protocol pwysig hwn yn llwyddiannus.  

Masnachu mewn pobl – Mae’r Comisiynydd yn galw ar Lywodraeth Cymru i adolygu gweithrediad Protocol newydd Cymru Gyfan ar Fasnachu mewn Plant.

Mae’r Dirprwy Weinidog Plant a Gwasanaethau Cymdeithasol a Llywodraeth Cymru wedi bod yn glir erioed fod masnachu mewn plant yn drosedd ysgeler a bod yn rhaid i ni wneud popeth a allwn i sicrhau bod Cymru’n parhau i fod yn lle sy’n elyniaethus i fasnachwyr mewn plant. Rydym yn dal yn ddiolchgar am y gwaith mae’r Comisiynydd Plant wedi’i wneud i godi ymwybyddiaeth o’r trosedd hwn.
Rhoesom groeso i gyhoeddi Protocol Cymru Gyfan ar Fasnachu mewn Plant, sy’n cydnabod pa mor bwysig ydyw i asiantaethau, statudol a gwirfoddol, gydweithio, ac rydym wedi ysgrifennu at asiantaethau allweddol i’w hannog i’w ddefnyddio.

Yn ddiweddar cytunodd y Dirprwy Weinidog i gyllid o £4,000 i gynorthwyo Grŵp Cymru Gyfan i ddatblygu a darparu strategaeth hyfforddiant i gynorthwyo â’r gwaith o weithredu’r protocol pwysig hwn. Mae’r hyfforddiant hwnnw i fod i gael ei gynnal cyn bo hir.
Bydd swyddogion Llywodraeth Cymru’n sicrhau bod barn y Comisiynydd ar adolygu’r protocol yn cael ei chyfleu i’r Grŵp, a byddant yn hapus i godi gyda’r grŵp fater yr angen am adolygiad ar adeg briodol.   

Chwarae – Mae gan blant a phobl ifanc hawl i chwarae. Mae’n rhan bwysig o’u plentyndod ac mae mynediad i chwarae yn effeithio ar ddatblygiad a lles plant a phobl ifanc.
Mae’n hanfodol bod Llywodraeth Cymru yn rhoi’r cyfarwyddyd angenrheidiol i awdurdodau lleol ar gyfer gweithredu’r darpariaethau ar gyfer chwarae ym Mesur 2010. Mewn cyfnod o gyfyngiadau ariannol, mae’r Comisiynydd yn pryderu y gallai’r ddarpariaeth chwarae gael ei hystyried fel elfen ychwanegol, yn hytrach na hawl i bob plentyn.  

Mae’r Comisiynydd yn galw ar Lywodraeth Cymru i fonitro gweithrediad y dyletswyddau ar chwarae a gynhwyswyd ym Mesur Plant a Theuluoedd (Cymru) 2010.

Mae Llywodraeth Cymru wedi ymrwymo’n llwyr i barhau i wella cyfleoedd i bob plentyn a pherson ifanc chwarae’n ddiogel ac yn benodol i wella mynediad i chwarae i blant ag anableddau.

Ym mis Tachwedd 2012, bydd y rhan gyntaf o adran 11, Cyfleoedd Chwarae, ym Mesur Plant a Theuluoedd (Cymru) 2010, yn cael ei chychwyn. Bydd hon yn gosod dyletswydd ar bob awdurdod lleol i asesu digonolrwydd cyfleoedd chwarae ar gyfer plant yn ei ardal yn unol â’r rheoliadau. 

Llywodraeth Cymru yw’r llywodraeth gyntaf yn y byd i ddeddfu ar gyfer chwarae plant ac mae cychwyn y ddyletswydd ar awdurdodau lleol i asesu digonolrwydd cyfleoedd chwarae ar gyfer plant yn eu hardaloedd yn gam pwysig tuag at gyflawni ein pwrpas. Byddwn yn parhau i weithio’n agos gydag awdurdodau lleol ar weithredu’r ddyletswydd hon.
Bydd Rheoliadau Asesu Digonolrwydd Cyfleoedd Chwarae (Cymru) 2012 a’r Canllawiau Statudol cysylltiedig hefyd yn dod i rym ym mis Tachwedd. Mae’r rhain yn nodi manylion y ddyletswydd a’r materion y mae angen eu cymryd i ystyriaeth wrth asesu. Gofynnir i awdurdodau lleol ystyried llawer o feysydd polisi sy’n effeithio ar gyfleoedd plant i chwarae, gan gynnwys y defnydd o fannau agored, diogelwch cymunedol, traffig a threfniadau trafnidiaeth, yn ogystal â’r ddarpariaeth chwarae a hamdden. 

Gofynnir i aelodau a swyddogion awdurdodau lleol weithio gydag amrywiaeth fawr o bartneriaid ac ymgysylltu â phlant a phobl ifanc, eu teuluoedd a’r gymuned ehangach er mwyn creu cyfle i chwarae. Bydd hyn yn golygu cynorthwyo cymunedau i gydnabod pwysigrwydd chwarae ac i ddiwallu anghenion a hawliau eu holl blant. Gan gydnabod y cyfnod hwn o gyfyngiad ariannol bydd angen iddynt ystyried ailddyrannu cyllidebau a threfniadau heb gost a heb lawer o gost yn eu cynlluniau i wella cyfleoedd chwarae i’r holl blant yn eu hardaloedd.

Bydd ail hanner y ddyletswydd, i sicrhau cyfleoedd chwarae digonol i’r graddau y bo’n rhesymol ymarferol, yn cael ei gychwyn ar ôl i ystyriaeth lawn gael ei rhoi i’r asesiadau ac i gynlluniau gweithredu’r awdurdodau lleol i wella cyfleoedd chwarae. Byddwn yn parhau i weithio’n agos gydag awdurdodau lleol ar baratoi ar gyfer y ddyletswydd a fydd arnynt yn y dyfodol i sicrhau cyfleoedd chwarae digonol, i’r graddau y bo’n rhesymol ymarferol.
Eiriolaeth – Mae eiriolaeth yn chwarae rhan hollbwysig wrth alluogi plant a phobl ifanc i ymarfer eu hawliau fel yr amlinellwyd yn CCUHP.

Mae’r canllawiau comisiynu terfynol yn dal heb eu cyhoeddi, er bod yr ymarferiad ymgynghori ar y canllawiau drafft wedi cau ym mis Ebrill 2011. 

Hefyd cynhaliodd y Comisiynydd adolygiad o eiriolaeth broffesiynol annibynnol ar gyfer plant a phobl ifanc sy’n derbyn gofal, rhai sy’n gadael gofal a phlant mewn angen er mwyn gweld a yw’r trefniadau yn effeithiol, ac i ba raddau, o ran cryfhau a hyrwyddo hawliau plant a phobl ifanc a diogelu eu lles. Cyhoeddwyd canfyddiadau’r adolygiad ym mis Mawrth 2012. Mae rhai o blant a phobl ifanc mwyaf agored i niwed Cymru yn dal heb fod yn ymwybodol o’u hawl i gael eu barn wedi ei chynrychioli gan eiriolwr proffesiynol annibynnol. Bu Cymru ar y daith eiriolaeth ers dros 10 mlynedd, yn dilyn cyhoeddi Adroddiad Waterhouse, ac eto mae’n ei chael ei hun heb gyfres glir o brofion pwyso a mesur i sicrhau bod pob plentyn a pherson ifanc sydd â hawl i dderbyn eiriolaeth hefyd yn cael cyfle gwirioneddol i’w chyrchu. Mae Llywodraeth Cymru wrthi yn ystyried argymhellion yr adolygiad, 

· Mae’r Comisiynydd yn galw ar Lywodraeth Cymru i dderbyn a chyflawni’r 
· rgymhellion. Rhaid i’r trefniadau ar gyfer cyfeiriad strategol clir ar eiriolaeth wella, a rhaid sicrhau bod plant a phobl ifanc sydd â hawl i dderbyn eiriolaeth broffesiynol annibynnol yn derbyn yr hawl honno. 
Mae’r Comisiynydd Plant wedi  codi nifer o bryderon yn ei adroddiad ‘'Lleisiau Coll‘’. Y rhain yn cynnwys diffyg arweinyddiaeth strategol gan Lywodraeth Cymru a Llywodraeth Leol; diffyg ymwybyddiaeth, dealltwriaeth a hyrwyddo eiriolaeth; ddiffyg gweithrediad cyson o ddarpariaeth eiriolaeth a diffyg craffu ar ansawdd y ddarpariaeth eiriolaeth a chomisiynu.

Fe ymatebodd y Llywodraeth Cymru i'r argymhellion ym mis Mehefin. Mae'r ymateb hwn yn cynnwys ymrwymiad i:


• ysgrifennu at Awdurdodau Lleol i egluro eu dyletswydd mewn perthynas ag eiriolaeth, egluro'r hyn a ddisgwylir mewn perthynas â gofynion statudol cyfredol ac amlygu canllawiau sydd ar gael;


• sefydlu Grŵp Arbenigol yn cynnwys arbenigwyr ym maes eiriolaeth sydd â phrofiad cyfredol o ddarparu, comisiynu neu ymchwilio / astudio gwasanaethau eiriolaeth, bydd y Comisiynydd Plant yn cael eu gwahodd i gael statws sylwedydd yn y cyfarfodydd hyn. Bydd y Grŵp hwn yn cael y fantais o wybod yn union beth sy'n digwydd ar lawr gwlad a bydd yn cynghori Gweinidogion Cymru ar gymryd eiriolaeth yn ei flaen. Bydd y Grŵp hwn yn disodli'r Bwrdd Eiriolaeth Annibynnol Cenedlaethol (NIAB).

• sefydlu Bwrdd o bobl ifanc sydd wedi cael profiad o eiriolaeth a bydd eu barn yn bwydo i mewn i'r Grŵp Arbenigol newydd ac yn y pen draw at y cyngor y byddaf yn ei dderbyn. Bydd y grŵp hwn o bobl ifanc yn cael eu hwyluso yn annibynnol a bydd yn trafod materion a fydd o dan sylw gan y Grŵp Arbenigol.

• cynnal cynhadledd flynyddol eiriolaeth. Mae eiriolaeth yn eistedd mewn llawer o feysydd polisi o fewn y Gwasanaethau Cymdeithasol, Addysg ac Iechyd, a bydd y gynhadledd yn gyfle i archwilio'r materion allweddol gyda rhanddeiliaid. Mae’r gynhadledd gyntaf i fod i ddigwydd yn Aberystwyth ar 28 Chwefror 2013.
Gwasanaethau Cymdeithasol – darpariaethau statudol ar gyfer plant sy’n derbyn gofal, plant mewn angen a phobl sy’n gadael gofal. 

Gwasanaethau Cymdeithasol – darpariaethau statudol ar gyfer plant sy’n derbyn gofal, plant mewn angen a phobl sy’n gadael gofal. 

Yn rhaglen Gwasanaethau Cymdeithasol Cynaliadwy i Gymru: Fframwaith Gweithredu, bydd nifer o’r prosiectau’n canolbwyntio ar welliannau ar gyfer ein plant mwyaf agored i niwed. Mae hyn yn cynnwys: gwaith i ddatblygu fframwaith gwella ar gyfer gwasanaethau cymdeithasol; gwella’r ffordd mae comisiynu, caffael a chyflenwi gwasanaethau’n cael eu trefnu mewn gwasanaethau cymdeithasol; a sicrhau bod gan y plant a’r bobl ifanc lais cryfach yn y gwaith o gynllunio a chyflenwi gwasanaethau.  

Fel rhan o’r gwaith hwn, mae fframwaith canlyniadau’n cael ei ddatblygu ar hyn o bryd. Mae rhanddeiliaid allweddol, gan gynnwys cynrychiolwyr o Swyddfa’r Comisiynydd Plant, yn eistedd ar y grŵp Llywio ac Ymgysylltu Strategol sy’n gweithio i ddatblygu’r Fframwaith Canlyniadau Cenedlaethol ar gyfer Gwasanaethau Cymdeithasol. Mae’r gwaith hwn yn cael ei arwain gan yr Uned Canlyniadau, Safonau a Pherfformiad sydd newydd ei sefydlu yn yr Is-adran Arweinyddiaeth ac Atebolrwydd.

Y darn cyntaf o waith manwl fydd datblygu’r Fframwaith Canlyniadau ar gyfer Plant sy’n Derbyn Gofal. Mae Grŵp Gorchwyl a Gorffen wedi cael ei sefydlu ac mae i fod i gyfarfod am y tro cyntaf ar 15fed Hydref. Mae’r Comisiynydd Plant wedi cael ei wahodd i fod yn rhan o’r grŵp hwnnw.

Y bwriad yw cyflwyno’r Fframwaith Canlyniadau Cenedlaethol ar gyfer gwasanaethau cymdeithasol gydag adrodd ffurfiol i ddechrau yn 2014-2015 er mwyn cyflawni:

· Gwell canlyniadau o ran lles y bobl y mae angen gofal a chymorth arnynt, gwell llais a rheolaeth;

· Gwelliant yn y ffordd mae gwasanaethau gofal cymdeithasol yn cael eu cyflenwi a phrofiad gofalwyr a defnyddwyr;

· Dull cydweithredol o gyflenwi gwasanaethau, gan ganolbwyntio ar yr unigolyn; 

· Golwg cyson ar draws Cymru gyfan ar berfformiad, safonau a chanlyniadau; a

· Dull unedig o gynllunio, cyflenwi a gwerthuso

Cyfranogiad – Mae yna bryderon ynghylch y bwlch rhwng safonau Erthygl 12, sy’n datgan bod gan blant a phobl ifanc hawl i ddweud beth maen nhw’n meddwl ddylai ddigwydd pan fydd oedolion yn gwneud penderfyniadau yn eu cylch a’u profiad gwirioneddol.  Mae’r Comisiynydd yn dal i bryderu nad yw cyfranogiad plant a phobl ifanc wedi cael ei brif ffrydio, a bod plant a phobl ifanc yn dal i adrodd na cheisir eu barn, na wrandawir arni, ac na chymerir camau cyson yn ei sgil. 

Yng Nghymru, gwnaed ymrwymiad fel rhan o Fesur Plant a Theuluoedd (Cymru) 2010 i sicrhau bod yr agenda gyfranogiad wedi ei gwreiddio yn y gyfraith. Roedd y Comisiynydd wedi gobeithio y byddai canllawiau newydd ar Strategaethau Cyfranogiad Lleol gan Lywodraeth Cymru yn darparu cyfeiriad cadarn mewn ymateb i ganfyddiadau’r ‘Gwerthusiad o Strategaethau Cyfranogiad Awdurdodau Lleol’ yn 2010. Mae’n dal i bryderu bod y cyfnod pontio presennol o ran trefniadau ariannu wedi arwain at ansicrwydd lleol ynghylch dyfodol strwythurau cyfranogiad. Mae’n credu y dylai’r canllawiau adlewyrchu’r strwythurau cyfredol ar gyfer cynnal cyfranogiad, ac am gael sicrwydd bod y trefniadau ariannu a chynlluniau rhesymoli lleol hefyd wedi derbyn sylw. Mae’r Comisiynydd yn galw ar Lywodraeth Cymru:

· i sicrhau bod y canllawiau terfynol ar strategaethau cyfranogiad lleol o dan Fesur Plant a Theuluoedd (Cymru) 2010 yn gadarn, yn cynnwys cyfarwyddyd clir ar amddiffyn a hyrwyddo strwythurau cyfranogiad, ac yn cyflwyno fframwaith clir o ddeilliannau er mwyn arddangos cynnydd. 
· (ac ar awdurdodau lleol) i sicrhau bod y canllawiau cynlluniau integredig yn sicrhau y cyflawnir dyletswyddau cysylltiedig â chyfranogiad o dan Fesur Plant a Theuluoedd (Cymru) 2010 a bod ffrydiau gwaith y cynlluniau integredig, unwaith bydd y canllawiau hynny wedi eu cyhoeddi, yn adlewyrchu’r canllawiau ar gyfer Strategaethau Cyfranogiad Lleol.
Rydym ni fel Llywodraeth yn dal i ganolbwyntio’n bendant ar gyfranogiad plant a phobl ifanc. Rydym yn falch o fod wedi rhoi cyfranogiad plant a phobl ifanc ar sail statudol gyda Mesur Plant a Theuluoedd (Cymru) 2010.

Rydym wedi ymgynghori ar Ganllawiau ar Gyfranogiad Lleol drafft oedd yn nodi’r hyn a ddisgwylir gan awdurdodau lleol o dan y Mesur. Cawsom negeseuon clir oddi wrth randdeiliaid yn ystod y cyfnod hwn ac rydym wedi cymryd sylw ohonynt. O ganlyniad, mae’r canllawiau statudol bellach yn llawer mwy ffocysedig, yn glir ynglŷn â disgwyliadau a gofynion ar awdurdodau lleol, ac yn dweud yn glir sut maent yn cydblethu â’r trefniadau cynllunio partneriaethol newydd.

Yn wir, bydd y canllawiau statudol yn atodiad i’r canllawiau ar gynlluniau integredig unigol ar gyfer Byrddau Gwasanaethau Lleol, Cydamcanu – Cydymdrechu. Bydd hyn yn sicrhau y bydd cyfranogiad plant a phobl ifanc yn cael ei ystyried ar bob cam cynllunio yn ogystal ag yng ngwasanaethau awdurdodau lleol.
Bydd hyn hefyd yn sicrhau bod partneriaid mewn Byrddau Gwasanaethau Lleol, er nad oes dyletswydd statudol arnynt, yn ymwybodol o’r ddyletswydd ar awdurdodau lleol a’r canllawiau statudol.
Bydd Llywodraeth Cymru’n monitro a gwerthuso cydymffurfiaeth Awdurdodau Lleol â’r ddyletswydd yn y Mesur wrth fonitro a gwerthuso Cynlluniau Integredig Unigol. 
Plant a phobl ifanc sy’n ceisio lloches ac asesiadau oedran – Y llynedd galwodd y Comisiynydd am ffocws parhaus ar les pennaf y plentyn, a chynnal hawliau’r holl blant a phobl ifanc yn y system hon. Ym mis Mai 2010 ymdriniodd Llywodraeth y DU ag un o brif feirniadaethau’r Pwyllgor, gan gyhoeddi y byddai’n rhoi terfyn ar gadw plant a phobl ifanc yn gaeth at ddibenion mewnfudo.  Efallai na fydd y cynigion a amlinellwyd gan y Llywodraeth yn dod â chadw plant a phobl ifanc yn gaeth i ben yn llwyr, ond bydd yn rhaid i ni aros i weld a fydd y broses newydd yn bodloni gofynion Erthygl 37(b) neu’n cyflawni argymhelliad Pwyllgor CCUHP yn 2008. 

Croesawodd fwriad adran 55 o Ddeddf Ffiniau, Dinasyddiaeth a Mewnfudo 2009, sy’n gosod dyletswydd ar Asiantaeth Ffiniau’r Deyrnas Unedig (UKBA) i sicrhau bod trefniadau yn eu lle i ddiogelu a hyrwyddo lles plant a phobl ifanc wrth gyflawni ei swyddogaethau. Gallai’r ddeddfwriaeth hon a’r canllawiau cysylltiedig gael effaith sylweddol ar wireddu lles pennaf plant a phobl ifanc, ond fel yr amlygwyd gan ddyfarniadau diweddar yn y llys, mae hynny gryn bellter o gael ei weithredu o hyd. Fodd bynnag, ychydig o gynnydd, os o gwbl, a wnaed ar fater asesiadau oedran. Oherwydd nad oes canllawiau statudol i awdurdodau lleol ar bennu oedran mewn unrhyw awdurdodaeth yn y DU, nid yw’n syndod bod y dystiolaeth yn awgrymu nad yw awdurdodau’n rhoi mantais yr amheuaeth yn gyson i berson ifanc sy’n honni ei fod yn blentyn.

Mae’n falch bod Grŵp Gweithdrefnau Amddiffyn Plant Cymru Gyfan wedi cyhoeddi Canllawiau Arfer i ddiogelu a hyrwyddo lles ‘Plant a Phobl Ifanc heb eu hebrwng sy’n Ffoaduriaid/yn Ceisio Lloches yng Nghymru’ (2011) a ddatblygwyd gan Bartneriaeth Ymfudo Strategol Cymru (WSMP).

Mae’r Comisiynydd yn galw ar Lywodraeth Cymru i fonitro cynnydd o ran gweithrediad y Canllawiau Arfer newydd ar asesiadau oedran.
Mae Grŵp Gweithdrefnau Amddiffyn Plant Cymru Gyfan yn cynnwys aelodau o asiantaethau statudol a gwirfoddol ac mae’n annibynnol ar Lywodraeth Cymru. Mae’r ‘Canllawiau Ymarfer Cymru Gyfan ar Ddiogelu a Hyrwyddo Lles Plant a Phobl Ifanc heb eu Hebrwng sy’n Ceisio Lloches’ a ddatblygwyd gan y grŵp i’r holl weithwyr proffesiynol sy’n gweithio gyda phlant a phobl ifanc heb eu hebrwng sy’n ceisio lloches ac yn sail iddo mae’r egwyddor plentyn yn gyntaf, ymfudwr yn ail.  Nod y canllawiau yw diogelu plant a hyrwyddo eu lles ac maent yn unol ag ymrwymiad Llywodraeth Cymru y dylai pob plentyn fod â hawl i amddiffyniad, darpariaeth a chyfranogiad, waeth beth fo ei statws o ran mewnfudo. Maent hefyd yn darparu cyfarwyddyd a chymorth i weithwyr proffesiynol amlasiantaethol ac er bod Llywodraeth Cymru’n croesawu cyhoeddi’r canllawiau hyn, nid yw’n orfodol eu defnyddio.
Asesiadau oedran
Mae Jane Farleigh, Cyfarwyddwr Rhanbarthol Asiantaeth Ffiniau’r Deyrnas Unedig (UKBA) ar gyfer Cymru, wedi cynnull Gweithgor Asesiadau Oedran. Nodau’r gweithgor yw sefydlu eglurder ynghylch materion penodol sy’n ymwneud ag asesu oedran y plant hyn, megis pa wybodaeth y gellir ei rhannu rhwng UKBA ac awdurdodau lleol er mwyn sicrhau proses gyson ac ystyriol. Cafodd y cyfarfod cyntaf ei alw i drafod opsiynau ac roedd yn cynnwys cynrychiolwyr awdurdodau lleol o’r ardaloedd gwasgaru – Casnewydd, Caerdydd, Abertawe a Wrecsam a hefyd Sir Fynwy. Gofynnodd Jane Farleigh i Bartneriaeth Ymfudo Cymru fwrw ymlaen â’r gwaith hwn. 

Cyflawnodd Partneriaeth Ymfudo Cymru ymarfer cwmpasu a lluniodd bapur, ac ynddo nifer o opsiynau, i’w gyflwyno i’r Gymdeithas Cyfarwyddwyr Gwasanaethau Cymdeithasol iddynt ei gymeradwyo. Fodd bynnag, mae nifer y plant ar eu pen eu hunain yn ceisio lloches sy’n cyrraedd Cymru’n is nag erioed o’r blaen. Y nod gwreiddiol oedd sefydlu canolfan ragoriaeth fyddai’n cael ei lletya gan un o awdurdodau lleol yr ardaloedd gwasgaru oedd wedi arfer â delio â’r plant hyn, i roi canllawiau i’r holl awdurdodau lleol eraill. Fodd bynnag, oherwydd y gostyngiad yn y niferoedd mae’n bosibl nad hon fydd y ffordd orau ymlaen mwyach.
Bu i UKBA alw a chadeirio cyfarfod o gynrychiolwyr plant awdurdodau lleol o Gasnewydd, Caerdydd ac Abertawe, Cymdeithas Llywodraeth Leol Cymru, Partneriaeth Ymfudo Cymru, aelod o staff y Comisiynydd Plant ac un o swyddogion Llywodraeth Cymru ar 31 Hydref. Cytunwyd i anfon y papur opsiynau at Benaethiaid Gwasanaethau Plant yng Nghymru iddynt drafod yr hyn oedd orau ganddynt, eu sylwadau ac unrhyw opsiynau eraill, ac ystyried costiadau.
Yn dilyn hyn bwriedir y byddai’r opsiynau gyda’r sylwadau ac ati oddi wrth y Penaethiaid Gwasanaethau Plant yn cael eu cyfeirio at y Gymdeithas Cyfarwyddwyr Gwasanaethau Cymdeithasol iddynt hwythau eu trafod a phenderfynu pa opsiwn i fwrw ymlaen ag ef. Awgrymwyd y byddai sefydliadau eraill gan gynnwys y Comisiynydd Plant, sefydliadau’r trydydd sector ac ati’n cael eu gwahodd, ar y cam hwn, i gynnig sylwadau ar ddewis y Gymdeithas Cyfarwyddwyr Gwasanaethau Cymdeithasol.

Mae Llywodraeth Cymru’n croesawu’r gwaith sy’n cael ei wneud ar hyn o bryd gan Bartneriaeth Ymfudo Cymru, gyda chymorth CLlLC ac eraill. Ei nod yw sicrhau cytundeb ar gyfer Cymru gyfan ar drin achosion Asesu Oedran gan gadw budd pennaf y plentyn ym mlaen y meddwl bob amser. Bydd hyn yn sicrhau bod y broses asesu oedran ledled Cymru’n cael ei gwella ac y caiff yr asesiadau eu cyflawni mewn ffordd fwy cyson.

Mae Llywodraeth Cymru hefyd yn falch o glywed y bwriedir i sefydliadau eraill megis swyddfa’r Comisiynydd Plant a sefydliadau’r Trydydd Sector gymryd rhan yn y broses rywbryd yn y dyfodol. 
Gwaith ieuenctid – Mae pobl ifanc yn gwerthfawrogi’r hyn sydd gan y gwasanaeth ieuenctid statudol a gwirfoddol i’w gynnig ac maent yn aml yn gadarnhaol iawn am eu profiadau. Fodd bynnag, mae gan y Comisiynydd rai pryderon y gallai’r symudiad tuag at wasanaethau cyfannol sy’n troi o gwmpas y teulu olygu bod pobl ifanc hŷn yn cael eu gadael ar ôl, a bydd yn monitro effaith ad-drefnu gwasanaethau. 

Mae hefyd yn pryderu ei bod hi’n bryd diweddaru strategaeth gwasanaeth ieuenctid gyfredol Cymru ers 2010. Mae’n ymwybodol bod Llywodraeth Cymru yn rhagweld y bydd yn rhyddhau fersiwn wedi ei diweddaru ar gyfer ymgynghori yn ystod y misoedd nesaf, ond mae’n pryderu ynghylch cymaint o oedi wrth ddatblygu’r fersiwn wedi ei diweddaru o’r strategaeth. Mae gwaith ieuenctid yng Nghymru yn chwarae rhan bwysig yn y gwaith o helpu pobl ifanc i ddeall eu hawliau, a’u cynorthwyo i wireddu’r hawliau hynny. Bydd y Comisiynydd yn monitro’r datblygiad hwn, ochr yn ochr â’r cynnydd sydd i ddigwydd yng nghyswllt canllawiau statudol ar y Gwasanaeth Cynnal Ieuenctid, sydd hefyd yn hwyr. 
Mae’n galw ar Lywodraeth Cymru i ymdrin â’r oedi o ran symud canllawiau allweddol ymlaen yn y maes hwn, ac i wneud hynny trwy ddarparu dogfennau arweiniad strategol sydd yn adeiladu ar sylfeini rhagorol ‘Ymestyn Hawliau’ trwy ddarparu strategaeth a seiliwyd ar hawliau, yn unol â CCUHP.
Mae gan waith ieuenctid o ansawdd da ran hollbwysig i’w chwarae wrth gyflawni amcanion Llywodraeth Cymru. Rydym eisiau cryfhau gwerth a statws gwaith ieuenctid fel gwasanaeth ac fel proffesiwn. Mae angen i’r Gwasanaeth Ieuenctid gael ei ystyried ledled Cymru yn wasanaeth strategol.

Mae gan y Gwasanaeth Ieuenctid seilwaith sefydledig i wireddu polisïau allweddol Llywodraeth Cymru trwy hwyluso cyfuniad cytbwys o raglenni cyffredinol a rhaglenni targededig, ac mae ganddo ran allweddol i’w chwarae wrth helpu pobl ifanc i barhau i ymgysylltu â dysgu a’u helpu i oresgyn rhwystrau a heriau.

Mae Llywodraeth Cymru’n darparu cymorth ariannol i Awdurdodau Lleol i gynnal y Gwasanaeth Ieuenctid statudol trwy gyfres o grantiau. Rydym wedi ymrwymo i gynnal y Grant ar gyfer Hyfforddiant a Datblygiad Gwaith Ieuenctid a’r Grant Refeniw Gwaith Ieuenctid ar gyfer 2012-13. Mae’r arian hwn yn helpu i sicrhau y caiff y Gwasanaeth Ieuenctid a’r gweithlu eu datblygu ymhellach.
Mae Llywodraeth Cymru hefyd yn darparu cymorth ariannol i’r sector gwirfoddol i feithrin gallu a chefnogi rhaglenni penodol. Mae’r Cynllun Grantiau Cyrff Ieuenctid Gwirfoddol Cenedlaethol wedi rhoi cymorth i gyrff ieuenctid gwirfoddol cenedlaethol i gynyddu maint a gwella ansawdd cyfleoedd dysgu anffurfiol a heb fod yn ffurfiol i bobl ifanc rhwng 11 a 25 oed. Mae lefelau cyllid ar gyfer y grantiau hyn wedi cael eu cynnal a chafodd gwahoddiad am ddatganiadau o ddiddordeb oddi wrth y sector ei gyhoeddi ar wefan Llywodraeth Cymru ar ddechrau mis Hydref.

Cafodd Teuluoedd yn Gyntaf ei chyflwyno ar draws Cymru ym mis Ebrill 2012 yn dilyn 18 mis o weithgarwch arloesi. Nid yw’r rhaglen yn cael ei thargedu’n ddaearyddol. Mae cyllideb Teuluoedd yn Gyntaf, sydd wedi cynyddu o ffigurau Cymorth y llynedd, yn cynnal y model cyflenwi i deuluoedd. Mae’n gwneud hynny ar y sail y gall canlyniadau i blant a phobl ifanc fod yn fwy cynaliadwy pan gymerir i ystyriaeth y cyd-destun teuluol y mae’r rhan fwyaf o blant a phobl ifanc yn byw ynddo, a’r cryfderau sy’n gynhenid yn y teuluoedd hynny. Wrth ddatblygu eu gwaith cynllunio Teuluoedd yn Gyntaf, gofynnwyd i awdurdodau lleol ganfod yr anghenion oedd yn sylfaen i’r gweithgarwch a gomisiynwyd ganddynt, yn hytrach na’i ddarparu dim ond ar sail y galw, a rhoi llawer mwy o bwyslais ar gydlyniaeth a chanlyniadau. Er nad yw’r rhaglen yn ariannu gweithgarwch sy’n ofynnol o dan ddyletswydd statudol, mae llawer o awdurdodau lleol yn cefnogi gweithgarwch ychwanegol y gwasanaeth ieuenctid trwy’r cyllid hwn.

Yn dilyn gwaith gydag awdurdodau lleol ac eraill ar ein fframwaith i ymgysylltu â phobl ifanc a’u datblygu, rhwng hyn a’r haf nesaf rydym yn bwriadu cyhoeddi canllawiau diwygiedig ar Wasanaethau Cymorth Ieuenctid a Strategaeth Gwasanaeth Ieuenctid newydd ym mis Medi 2013. Bydd y Canllawiau diwygiedig ar y Gwasanaethau Cymorth Ieuenctid yn helpu i sicrhau y caiff y gwasanaethau eu targedu i ddarparu’r cymorth mwyaf effeithiol i’n pobl ifanc sydd â’r angen mwyaf. Byddant yn cydnabod pwysigrwydd dysgu sydd heb fod yn ffurfiol a gwaith ieuenctid. 

Mae’r fframwaith yn ceisio sicrhau bod gwasanaethau ieuenctid yng Nghymru’n cael eu hadeiladu o gwmpas anghenion pobl ifanc unigol. Mae mynd i’r afael â’r pwynt hwn yn sylfaenol i fwrw ymlaen â’n chwe blaenoriaeth ar gyfer gweithredu, sef:

- Adnabod y bobl ifanc sy’n fwyaf tebygol o ymddieithrio
- Broceriaeth a chydgysylltiad gwell o ran cymorth
- Tracio pobl ifanc yn well, a phontio gwell, trwy’r system

- Sicrhau bod y ddarpariaeth addysg a hyfforddiant yn diwallu anghenion pobl ifanc
- Cryfhau sgiliau cyflogadwyedd a chyfleoedd ar gyfer cyflogaeth
- Mwy o atebolrwydd yn y system am wella canlyniadau
Cyfiawnder Ieuenctid – Mae’r Comisiynydd yn falch o weld gostyngiad pellach yng nghyfraddau cystodaeth pobl ifanc rhwng 2010/11 a 2011/12 ac mae’n gobeithio gweld y gostyngiad hwn yn parhau. Fodd bynnag, mae’n ymwybodol o bryderon y gallai’r gostyngiad yn niferoedd y bobl ifanc sy’n mynd i’r llys, wedi ei gyfuno â chau rhai llysoedd ac eisteddiadau llai aml, fod yn effeithio ar y garfan o ynadon sydd yn gallu delio’n fedrus ag achosion ieuenctid.

Mae hefyd yn ymwybodol bod timau troseddu ieuenctid yn dal i bryderu am effeithiau posibl unrhyw newidiadau i’r Gronfa Cymunedau Diogelach ar y gallu i ddarparu gweithgareddau dargyfeiriol ac ataliol. Mae’n croesawu nodau’r Bil Atal Troseddu Ieuenctid (Cymru) arfaethedig, y mae Llywodraeth Cymru’n ymgynghori arno ar hyn o bryd, ac yn gobeithio y gallai fod yn offeryn i wella profiadau a deilliannau’r grŵp hwn o bobl ifanc, sydd mor agored i niwed. Mae’n gresynu at y ffaith nad oes gan Gymru ar hyn o bryd gynllun gweithredu ar gyfer cyflawni Strategaeth Troseddwyr Ifanc Cymru Gyfan ar gyfer y cyfnod cyfredol a byddai’n rhoi anogaeth bendant i sicrhau bod unrhyw strategaeth neu gynllun gweithredu newydd yn ymgorffori egwyddorion presennol dull seiliedig ar hawliau oddi mewn i fframwaith CCUHP, ac yn cadw egwyddor bwysig plant yn gyntaf, troseddwyr yn ail.

Testun pryder arall fu materion yn ymwneud â diwallu anghenion iechyd meddwl plant a phobl ifanc sy’n ymwneud â’r system cyfiawnder ieuenctid. Daethpwyd â phryderon newydd at sylw’r Comisiynydd ynghylch problemau o ran y ddarpariaeth iechyd meddwl i bobl ifanc yn y system cyfiawnder ieuenctid. Mae’r Comisiynydd yn galw ar Lywodraeth Cymru:
· i gadw egwyddor plant yn gyntaf, troseddwyr yn ail, a fframwaith CCUHP cadarn yn y strategaeth newydd ar gyfer cyfiawnder ieuenctid yng Nghymru ac yn y Bil Atal Troseddu Ieuenctid (Cymru) arfaethedig.
· ac ar fyrddau iechyd lleol a phawb sy’n cynllunio ac yn darparu gwasanaethau yn y system cyfiawnder ieuenctid i gydweithio er mwyn sicrhau bod rhwystrau i weithio integredig yn cael eu goresgyn, a chwilio am dystiolaeth o lwyddiannau er mwyn diwallu anghenion iechyd meddwl pobl ifanc sydd mewn cysylltiad â’r system cyfiawnder ieuenctid. 
Mae ymagwedd Llywodraeth Cymru at gyfiawnder ieuenctid, ers iddi fabwysiadu CCUHP yn 2004, bob amser wedi ystyried plant a phobl ifanc yn y system cyfiawnder ieuenctid yn blant yn gyntaf, ac yn droseddwyr yn ail. Mae’r ymagwedd hon yn arbennig o berthnasol i blant a phobl ifanc sy’n troseddu oherwydd mae’n canolbwyntio ar anghenion y person ifanc yn hytrach nag ar ei ymddygiad.

Mae’r gostyngiad parhaus yn niferoedd y plant a phobl ifanc sy’n dod yn rhan o’r system cyfiawnder ieuenctid a’r niferoedd sydd yn y ddalfa wedi cael ei gyflawni trwy gydweithio effeithiol â’r Bwrdd Cyfiawnder Ieuenctid. Nid yw’r system Cyfiawnder Troseddol wedi’i datganoli, ond rydym yn gweithio’n agos gyda’r Bwrdd Cyfiawnder Ieuenctid er mwyn sicrhau darlun llawn o’r system cyfiawnder ieuenctid yng Nghymru. Mae ynadon sy’n delio â phobl ifanc wedi cael eu hyfforddi’n arbennig mewn materion ieuenctid ac yn darparu gwasanaeth penodol ar draws yr holl lysoedd. Er gwaethaf y gostyngiad yn nifer eisteddiadau llysoedd ieuenctid a chau nifer o lysoedd ar draws Cymru, mae gennym o hyd feinciau sy’n delio yn benodol â phobl ifanc i ddarparu gwasanaeth priodol. Dros y blynyddoedd, mae Timau Troseddau Ieuenctid ar draws Cymru wedi meithrin cysylltiadau ffurfiol gyda’u Hynadon lleol a gyda Gwasanaeth Llysoedd a Thribiwnlysoedd Ei Mawrhydi, sy’n sicrhau yr ymdrinnir â phobl ifanc mor gyflym ac mor gynhwysfawr ag sy’n bosibl. Hefyd, mae Timau Troseddau Ieuenctid yn cymryd rhan mewn cyfarfodydd grwpiau defnyddwyr llysoedd, sy’n rhoi cyfle i’r ddwy ochr: adolygu systemau; cael diweddariadau ar brotocolau llysoedd; adolygu adborth ar ansawdd adroddiadau llysoedd; a gwella’r gwasanaeth ymhellach.  
Ar 18 Medi 2012 lansiodd y Gweinidog Llywodraeth Leol a Chymunedau ymgynghoriad ar Bapur Gwyrdd sy’n ystyried beth yn rhagor y gellir ei wneud i gryfhau’r gwasanaethau y mae gan Weinidogion Cymru gyfrifoldeb polisi amdanynt, er mwyn sicrhau mwy o atebolrwydd gan yr holl bartneriaid am y plant a phobl ifanc hynny sydd mewn perygl o ddod yn rhan o’r system cyfiawnder ieuenctid, neu sydd eisoes yn rhan ohoni.  

Mae Cronfa Cymunedau Diogelach Llywodraeth Cymru’n cefnogi prosiectau sydd â’r nod o ddargyfeirio pobl ifanc i ffwrdd o droseddu ac ymddygiad gwrthgymdeithasol. Mae hyn yn cynnwys prosiectau sy’n ymwneud ag addysg, hyfforddiant, hamdden, y celfyddydau, chwaraeon, cyfiawnder adferol a mentrau i reoli camddefnyddio sylweddau. Mae’r Gweinidog Llywodraeth Leol a Chymunedau wedi nodi sail ddaearyddol gyffredin ar gyfer cydweithredu a bydd y Gronfa’n cael ei dosrannu ar sail ranbarthol ar draws Cymru o fis Ebrill 2013 ymlaen. Byddwn yn ysgrifennu at y Partneriaethau Diogelwch Cymunedol cyn bo hir i roi gwybod iddynt am y sefyllfa ddiweddaraf a’r camau nesaf. Mae’r arian wedi aros yr un peth ers 3 blynedd a bydd yn cynyddu ychydig ar gyfer 2013/14.  Bydd dosrannu’r gronfa ar sail ranbarthol yn galluogi mwy o gydweithredu ac yn sicrhau gwell gwerth am arian gan fod llawer o’r prosiectau a redir gan Bartneriaethau Diogelwch Cymunedol yr un peth neu’n debyg iawn. Bydd newid i sail ranbarthol hefyd yn sicrhau gallu’r Gronfa Cymunedau Diogelach i barhau i ddarparu gweithgareddau dargyfeiriol ac ataliol a bydd yn sicrhau’r budd mwyaf posibl i gymunedau trwy ddefnyddio’r arian lle mae ei angen.

Nid oes bygythiad mwyach y caiff y Bwrdd Cyfiawnder Ieuenctid ei ddileu ac er nad yw Strategaeth Troseddwyr Ifanc Cymru Gyfan wedi cael ei diweddaru, oherwydd y cynigion a wneir yn y Papur Gwyrdd, mae’r egwyddorion yn dal yn gymwys a’r ymagwedd seiliedig ar hawliau CCUHP yw’r un rydym wedi ymrwymo i fwrw ymlaen â hi.

Cafodd Strategaeth Troseddwyr Ifanc Cymru Gyfan ei diweddaru yn 2009-2011 ac yn dilyn canlyniad yr ymgynghoriad ar y Papur Gwyrdd, byddwn yn ailedrych arni er mwyn corffori unrhyw gynigion yn y dyfodol.

Mae nifer fach o bobl ifanc yn cael eu cadw mewn sefydliadau diogel yng Nghymru. Er mwyn sicrhau bod gan y bobl ifanc hyn yr un mynediad at gymorth a gwasanaethau â’r rheiny yn y gymuned, mae’n bwysig y darperir gwasanaethau mewngymorth CAMHS i bobl ifanc yn y ddalfa ac yn y system cyfiawnder troseddol ehangach yng Nghymru. Mae’n bwysig rhoi sylw i anghenion y grŵp hwn cyn iddynt fynd i’r ddalfa ac rydym eisoes yn darparu £500,000 bob blwyddyn i’r Gwasanaeth Trin ac Ymgynghori Fforensig  i’r Glasoed weithio yn y gymuned gyda phobl ifanc y bernir eu bod mewn perygl mawr ac sydd â hanes o ymddygiad treisgar. Maent yn gweithio’n agos â darparwyr arbenigol eraill a Thimau Troseddau Ieuenctid. Maent yn cynnig cyngor, ymgynghori ac asesiadau i asiantaethau sy’n cael trafferth i weithio gyda phobl ifanc anodd yn y gymuned ac yn gweithio’n agos â Thimau Troseddau Ieuenctid. Rydym hefyd yn darparu £50,000 bob blwyddyn i ariannu darpariaeth nyrsio iechyd meddwl mewngymorth arbenigol i Garchar y Parc.   

Mae ein strategaeth iechyd meddwl newydd, Law yn Llaw at Iechyd Meddwl, yn ein rhwymo i wella mynediad i arbenigedd CAMHS mewn Timau Troseddau Ieuenctid a sicrhau bod gwasanaethau’n diwallu’n well anghenion plant a phobl ifanc sydd mewn perygl o ddod yn rhan o’r system cyfiawnder troseddol, neu sydd eisoes yn rhan ohoni. Mae Law yn Llaw at Iechyd Meddwl yn cydnabod yr angen i adeiladu ar y gwaith hyd yma ac yn darparu ystod o ymrwymiadau i wella gwasanaethau iechyd meddwl i bobl ifanc yn y system cyfiawnder troseddol.

Os yw person ifanc yn cael gwasanaethau iechyd meddwl eilaidd yn y ddalfa yng Nghymru, bydd ganddo gydgysylltydd gofal a chynllun gofal a thriniaeth a bydd yn cael adolygiadau rheolaidd.

Digartrefedd – Mae’r Comisiynydd yn nodi â phryder tuedd gyffredinol o gynnydd yn niferoedd y teuluoedd a dderbyniwyd fel rhai digartref ers diwedd 2009. Mae’n deall y gallai cymariaethau diweddar yn y cyfryngau, yn awgrymu bod y cynnydd yn arbennig o uchel yng Nghymru, fod yn gamarweiniol, gan nad yw cymhariaeth uniongyrchol â rhanbarthau Lloegr yn rhoi sylw i’r gwahaniaethau yn y dull o ymdrin â cheisiadau digartrefedd yng Nghymru. Fodd bynnag, mae’r ffigurau diweddaraf sydd ar gael yn nodi cynnydd yn y teuluoedd sydd mewn llety dros dro, ac mae’n pryderu’n arbennig bod 9% o’r teuluoedd hynny’n cynnwys plant. Mae nifer o sefydliadau wedi rhagweld bod newidiadau i’r system budd-daliadau tai sy’n cael eu cyflwyno gan lywodraeth y DU yn debygol o gael effaith arbennig o negyddol ar unig rieni a phobl ifanc sy’n byw’n annibynnol.

Mae Llywodraeth Cymru yn cymryd camau cynnar yn y broses o baratoi Bil Tai (Cymru) a chyflwynwyd dogfen ymgynghorol rhag-ddeddfwriaethol ym mis Rhagfyr 2011. Mae’r ddogfen yn nodi’n glir yr heriau y mae angen ymateb iddynt. Fodd bynnag, ni fydd cynigion ar gyfer y ddeddfwriaeth yn cael eu cyhoeddi tan wanwyn 2013. 

Mae’r Comisiynydd yn annog Llywodraeth Cymru ac awdurdodau lleol i gymryd camau i leddfu effaith y newidiadau i fudd-daliadau ym mha fodd bynnag y gallant, ac i ymateb i anghenion teuluoedd sydd â phlant dibynnol a phobl ifanc agored i niwed fel mater o flaenoriaeth.
Mae’r ystadegau digartrefedd diweddaraf yn dangos bod lefel digartrefedd heb newid bron rhwng chwarter Ebrill – Mehefin 2011 a’r un chwarter yn 2012. Nid ydym yn hunanfodlon ynghylch hyn gan fod digartrefedd eisoes yn rhy uchel, ac rydym yn disgwyl rhagor o gynnydd yn 2013 oherwydd polisïau economaidd Llywodraeth y Deyrnas Unedig a thoriadau i fudd-daliadau lles.
Rydym yn buddsoddi dros £1.4 miliwn mewn asiantaethau awdurdod lleol ac asiantaethau partner er mwyn lleddfu effaith y toriadau i fudd-dal tai, ac rydym yn gweithio’n agos gydag awdurdodau lleol, cymdeithasau tai a’r trydydd sector i sicrhau bod pobl yn cael gwybod am y newidiadau a’u bod yn paratoi ar eu cyfer cyn belled ag y bo’n bosibl. 
Yn ychwanegol at y papur “Heriau a Blaenoriaethau” a gyhoeddwyd gan y Gweinidog ym mis Rhagfyr 2011, cyhoeddwyd Papur Gwyn ar Dai ym mis Mai 2012. Nododd hwn raglen uchelgeisiol o weithredu deddfwriaethol ac anneddfwriaethol a fydd yn gwneud hyd yn oed mwy i ddiwallu anghenion pobl o ran tai. Mae gwneud mwy i atal digartrefedd yn un o nodweddion creiddiol y rhaglen. Mae’r Papur Gwyn yn nodi ein cynigion ar gyfer diwygio’r ddeddfwriaeth ar ddigartrefedd er mwyn darparu cymorth i bawb sydd mewn angen. Disgwylir i’r ddeddfwriaeth arfaethedig gael ei chyflwyno yn hydref 2013. 
Mae ein cynigion yn cynnwys dyletswydd newydd ar awdurdodau lleol i helpu pobl i ddod o hyd i ddatrysiad tai lle bônt mewn perygl o fod yn ddigartref cyn pen 56 diwrnod.

Mae Llywodraeth Cymru’n cynnal adolygiad o wasanaethau cyngor ar draws Cymru a’n bwriad yw sicrhau bod gwasanaethau cyngor ar dai’n hygyrch i bawb sydd mewn angen, gan gynnwys teuluoedd a phobl ifanc. Bwriedir i’r gwaith o ad-drefnu trefniadau comisiynu ac ariannu Cefnogi Pobl gynorthwyo llywodraeth leol i fynd i’r afael ag effeithiau diwygiadau lles ar ddigartrefedd.

Hylendid Bwyd – Bydd Bil Sgorio Hylendid Bwyd (Cymru) drafft yn gofyn bod busnesau bwyd yn arddangos eu sgoriau hylendid bwyd mewn man amlwg, fel bod cwsmeriaid yn gallu eu gweld yn hawdd. Mae’r Comisiynydd hefyd am weld bod yr adroddiadau safonau bwyd ar gael i’r cyhoedd, fel bod y broses yn dryloyw, ac fel bod rhieni, gofalwyr a phlant a phobl ifanc yn gallu gweld a deall ar ba sail y rhoddwyd y sgôr.
Bwriad polisi Bil Sgorio Hylendid Bwyd (Cymru) drafft yw sicrhau yr arddangosir gwybodaeth am safonau cydymffurfiaeth hylendid bwyd. Caiff hyn ei gyflawni trwy sefydlu cynllun sgorio hylendid bwyd a fydd yn gwneud gwybodaeth am sgoriau hylendid bwyd yn hygyrch trwy’r gofyniad gorfodol i fusnesau bwyd arddangos eu sgôr hylendid bwyd ar ffurf sticer a arddangosir ar eu safle. Bydd y Bil hefyd yn ei gwneud yn ofynnol i awdurdodau lleol gymryd rhan yn y cynllun. Bydd y gofyniad i arddangos sgoriau hylendid bwyd yn gyhoeddus yn rhoi gwybodaeth i gwsmeriaid i’w galluogi i wneud dewisiadau gwybodus ynglŷn â ble i fwyta neu brynu bwyd ac felly’n annog busnesau bwyd i wella eu safonau hylendid bwyd.  

Ar hyn o bryd mae’r cynllun yn cael ei weithredu’n wirfoddol yng Nghymru a’i redeg gan adrannau Iechyd yr Amgylchedd Awdurdodau Lleol mewn partneriaeth â’r Asiantaeth Safonau Bwyd. Mae Awdurdodau Lleol yn cynnal archwiliadau o fusnesau bwyd i wirio eu bod yn cydymffurfio â’r gyfraith ar hylendid bwyd. Ar sail yr archwiliad hwn, mae’r Awdurdodau Lleol yn cyfrifo’r sgôr ac yn anfon sticer ac arno’r sgôr hylendid bwyd i’r busnes bwyd. Anogir y busnes bwyd i arddangos y sticer ar ei safle ond mae’r holl sgoriau’n cael eu cyhoeddi ar wefan sgoriau hylendid bwyd yr Asiantaeth Safonau Bwyd. 

Mae’r cynllun yn berthnasol i ysgolion, ysbytai a chartrefi gofal preswyl. Ym mis Chwefror 2012 ysgrifennodd y Gweinidog Addysg at yr holl Gyfarwyddwyr Addysg yng Nghymru yn gofyn i’r rheiny â sticeri sgôr hylendid eu harddangos. 

Mae’r Asiantaeth Safonau Bwyd yn cyhoeddi’r sgoriau hylendid bwyd ar ei gwefan ar gyfer yr holl sefydliadau sydd wedi cael sgôr o dan y cynllun gwirfoddol. Mae’r Asiantaeth wedi cytuno i sicrhau bod mwy o wybodaeth ar gael i ddefnyddwyr ynghylch sut y cafwyd pob sgôr hylendid bwyd ac i gyhoeddi hyn ochr yn ochr â’r sgôr hylendid bwyd ar ei gwefan. Fodd bynnag, nid yw’r Gweinidog Iechyd a Gwasanaethau Cymdeithasol yn bwriadu ei gwneud yn ofyniad i’r adroddiadau archwilio llawn gael eu cyhoeddi ar hyn o bryd.

Daeth cam craffu ar Fil Sgorio Hylendid Bwyd (Cymru) gan y Pwyllgor i ben ar 23 Hydref 2012. Mae’r Bil i fod i gwblhau cam olaf proses y Cynulliad Cenedlaethol tua diwedd mis Ionawr 2013 a chael Cydsyniad Brenhinol tua diwedd mis Chwefror. Mae rheoliadau cysylltiedig yn cael eu datblygu a chynhelir ymgynghoriad ar wahân arnynt. Bwriedir y bydd y camau cychwyn i’r Bil ac i’r Rheoliadau yn dechrau ym mis Tachwedd 2013. 

Tlodi plant – Mae tlodi plant yn effeithio ar y cyfleoedd i blant a phobl ifanc wireddu eu hawliau. O’r herwydd, rhaid mabwysiadu dull seiliedig ar hawliau plant wrth fynd i’r afael â thlodi plant. 
Yn yr adroddiad blynyddol diwethaf nododd y Comisiynydd ei siom ynghylch yr oedi wrth gyhoeddi’r Cynllun Cyflawni oedd i gyd-fynd â Strategaeth Tlodi Plant Llywodraeth Cymru (2011). Galwodd hefyd ar Lywodraeth Cymru i sicrhau bod gweithrediad y Strategaeth Tlodi Plant yn faes blaenoriaeth ar gyfer gweithredu.  

Nododd y Rhaglen Lywodraethu ymrwymiad i gyhoeddi Cynllun Gweithredu ar gyfer Trechu Tlodi erbyn mis Mawrth 2012. Mae’r penderfyniad i integreiddio gweithredu ar dlodi plant i Gynllun Gweithredu ar gyfer Trechu Tlodi trosfwaol, sy’n cwmpasu plant ac oedolion, yn destun pryder ynddo’i hun. Mabwysiadodd Drafft Ymgynghori’r Cynllun Cyflawni ar Dlodi Plant agwedd seiliedig ar hawliau plant, oddi mewn i fframwaith y 7 Nod Craidd. Mae’r Comisiynydd wedi ceisio sicrwydd na chollir yr agwedd hon yn y Cynllun Gweithredu newydd cyffredinol ar Fynd i’r Afael â Thlodi. Ni chyflawnwyd ymrwymiad mis Mawrth 2012 i gyhoeddi Cynllun Gweithredu ar gyfer Trechu Tlodi. Mae Llywodraeth Cymru wedi dweud y bydd yn cyhoeddi ‘amlinelliad llawnach’ o’r cynllun ym mis Mai 2012. Mae’r Comisiynydd yn galw ar Lywodraeth Cymru:
· i gyhoeddi ar frys Cynllun Gweithredu ar gyfer Trechu Tlodi sy’n gosod camau gweithredu ar dlodi plant oddi mewn i fframwaith a seiliwyd ar hawliau plant. Rhaid ymagweddu’n gadarn at asesu cyflymdra gweithredu’r cynllun hwn a’i effaith.
· (ac ar awdurdodau lleol) i fabwysiadu agwedd glir, seiliedig ar hawliau plant, wrth gyflawni’r Ddyletswydd Tlodi Plant a geir ym Mesur Plant a Theuluoedd (Cymru) 2010, a chadw ffocws clir ar dlodi plant yn y strwythurau cynllunio a phartneriaeth newydd. Rhaid i Lywodraeth Cymru alw awdurdodau lleol i gyfrif ynghylch gweithredu strategaethau tlodi plant lleol.
Lansiwyd y Cynllun Gweithredu ar gyfer Trechu Tlodi ar 25 Mehefin 2012 yn y Digwyddiad Gweinidogol i Randdeiliaid ar Ddiwygio Lles. Nod y Cynllun Gweithredu hwn yw tynnu ynghyd yr hyn yr ydym yn ei wneud yn awr a’r hyn y byddwn yn ei wneud yn ychwanegol er mwyn mynd i’r afael â thlodi. Mae’n nodi ein hamcanion allweddol sef atal tlodi yn y tymor hir yn ogystal â helpu pobl allan o dlodi a lleddfu effaith tlodi.

Ymyriadau effeithiol fydd y rheiny sy’n rhoi blaenoriaeth i godi pobl, ac yn arbennig plant, allan o dlodi trwy effeithio ar ddysgu, iechyd a rhagolygon am gyflogaeth, ond rhoddir sylw hefyd i gamau gweithredu sy’n mynd i’r afael â phrofiad byw mewn tlodi.

Dogfen fyw yw hon. Rydym eisiau defnyddio’r cynllun hwn fel sail i ganolbwyntio ein holl gydymdrechion ar fynd i’r afael â thlodi. Bydd cynnydd y camau gweithredu yn y Cynllun yn parhau i gael eu hystyried gan Fwrdd Rhaglen Gweinidogol Trechu Tlodi ac rydym yn gweithio gyda Grŵp Cynghori Allanol a benodwyd yn gyhoeddus, a fydd yn gweithio gyda ni ar y camau nesaf. 
Byddwn yn diweddaru’r cynllun ymhen blwyddyn (Mehefin 2013) i adlewyrchu’r gwaith pellach y byddwn wedi’i wneud fel Llywodraeth a chyda’n partneriaid. Ni fydd y rhain yn gweithio ar wahân a byddwn yn ceisio gweithio trwy rwydweithiau sy’n bodoli eisoes i barhau â’n hymrwymiad i fynd i’r afael â thlodi.
Mae’r Cynllun yn ymestyn ein sylw i bawb sy’n byw mewn tlodi ac ar yr un pryd yn rhoi blaenoriaeth i anghenion plant, ar sail ein hymagwedd gyffredinol at weithredu egwyddorion CCUHP.
Mae Adran 2 o Fesur Plant a Theuluoedd (Cymru) 2010 yn ei gwneud yn ofynnol i awdurdodau lleol gyhoeddi strategaeth i gyfrannu at ddileu tlodi plant yng Nghymru. Gellir cyflawni’r dyletswyddau hyn trwy’r broses cynllunio integredig sengl. Mae Rheoliadau Cynllun Plant a Phobl Ifanc (Cymru) 2007 yn gwneud y Comisiynydd Plant a Llywodraeth Cymru’n bartneriaid statudol y mae’n rhaid ymgynghori â nhw ar y cynllun drafft. Fodd bynnag, nid oes gan Lywodraeth Cymru na’r Comisiynydd bwerau i wneud awdurdodau lleol yn atebol yn uniongyrchol iddynt am gynnwys eu cynlluniau, ond gallant gynnig sylwadau arnynt, a hybu rhannu arferion da rhwng awdurdodau.

Mae’r canllawiau ar gynllunio integredig, Cydamcanu - Cydymdrechu (Mehefin 2012) yn ei gwneud yn glir y dylid ymgysylltu â phobl ifanc, cymunedau a phartneriaid â buddiant trwy gydol y broses o ddatblygu’r cynllun. Mae’n ei gwneud yn ofynnol i Awdurdodau Lleol ddefnyddio CCUHP fel y sail i’w holl waith ar blant a phobl ifanc.
Mae Mesur Llywodraeth Leol (Cymru) 2011 yn cryfhau pwerau aelodau awdurdodau lleol i graffu ar ddarparwyr gwasanaethau cyhoeddus yn eu hardal, ac iddynt lunio adroddiadau neu wneud argymhellion. Cyn bo hir bydd Llywodraeth Cymru’n ymgynghori ar reoliadau i ddynodi darparwyr gwasanaethau cyhoeddus y gall pwyllgorau craffu eu galw. 

O’u cymryd gyda’i gilydd, dylai’r gofynion gwell hyn o ran ymgysylltu a chraffu ddarparu mecanwaith effeithiol i alw awdurdodau lleol a’u partneriaid i gyfrif am gynllunio ac ymgysylltu effeithiol.     

Ecsbloetio plant yn rhywiol - Bellach mae’r adolygiad o weithrediad y Canllawiau newydd ar ecsbloetio plant yn rhywiol, y cyfeiriais atynt yn fy adroddiad y llynedd, wedi digwydd. Rwy’n disgwyl cyhoeddi canlyniadau’r adolygiad hwn, a byddaf yn rhoi ymateb ysgrifenedig i’r canfyddiadau i Lywodraeth Cymru.  

Fel y Comisiynydd Plant mae Llywodraeth Cymru’n ffieiddio at ecsbloetio plant yn rhywiol ac rydym yn ddiolchgar am ei gefnogaeth a’i ymrwymiad personol i’r gwaith sydd wedi cael ei wneud yng Nghymru yn y blynyddoedd diwethaf.
Cyhoeddodd Llywodraeth Cymru ganllawiau Safeguarding Children and Young people from Sexual Exploitation ym mis Ionawr 2011. Cynorthwyodd Barnardo’s Cymru â’r gwaith o gynhyrchu’r canllawiau hyn a chafodd ei gomisiynu i gynorthwyo â’r gwaith o’u gweithredu trwy gyflenwi hyfforddiant undydd rhanbarthol. Nod y canllawiau yw helpu ymarferwyr i adnabod plant sydd mewn perygl a byddant yn eu helpu i gymryd camau i amddiffyn plant ac yn caniatáu i gamau gael eu cymryd yn erbyn cyflawnwyr.  

Mae Llywodraeth Cymru wedi ymrwymo’n llwyr i sicrhau bod y canllawiau ar ecsbloetio plant yn rhywiol a gyhoeddwyd ym mis Ionawr 2011 yn offeryn defnyddiol ac ymarferol sy’n cyfrannu at ddiogelu’n effeithiol y plant hyn sy’n agored i niwed. Cyhoeddwyd y byddai Llywodraeth Cymru, 6 mis ar ôl cyhoeddi’r canllawiau, yn ystyried yr effaith mae’r canllawiau wedi’i chael ar randdeiliaid ac ymarferwyr allweddol er mwyn sicrhau bod y ddogfen yn dal i gael ei hystyried yn offeryn defnyddiol ac ymarferol.  

Ym mis Tachwedd 2011, cynhaliwyd arolwg ar-lein i sicrhau effeithiolrwydd y canllawiau hyn, er mwyn i ni fesur sut mae’r canllawiau wedi cael eu rhannu a’u defnyddio gan Fyrddau Lleol Diogelu Plant ers eu cyhoeddi. Mae swyddogion wedi cyfarfod yn ddiweddar gyda Barnardo’s Cymru a swyddfa’r Comisiynydd Plant i drafod y camau nesaf ar sail canlyniadau’r arolwg hwnnw. Mae cyfarfod dilynol i fod i gael ei gynnal ym mis Tachwedd.

